
Kedar’s SubhaShita Collection

సుభాషితాని సఙ్గ్రహ

అధిగత్య గురోర్జ్ఞానం  ఛాత్రేభ్యో  వితరన్తి యే ।
విద్యావాత్సల్యనిధయః శిక్షకా మమ దైవతమ్  ॥ ౧॥
అశ్వస్య భూషణం వేగో మత్తం స్యాద్ గజభూషణమ్ ।
చాతుర్యమ్ భూషణం నార్యా ఉద్యోగో నరభూషణమ్ ॥౨॥
అలసస్య కుతో విద్యా అవిద్యస్య కుతో ధనమ్ ।
అధనస్య కుతో మిత్రం  అమిత్రస్య  కుతః సుఖమ్ ॥ ౩॥
అష్టాదశపురాణేషు  వ్యాసస్య వచనద్వయమ్ ।
పరోపకారః పుణ్యాయ పాపాయ పరపీడనమ్ ॥ ౪॥
అహం నమామి వరదాం జ్ఞానదాం  త్వాం సరస్వతీమ్ ।
ప్రయచ్ఛ  విమలాం బుద్ధిం  ప్రసన్నా  భవ సర్వదా ॥ ౫॥
అబ్ధేః  క్షారం జలం పీత్వా వర్షన్తి   మధురం భువిమ్ ।
పరోపకారే నిరతాః కథం మేఘా న సజ్జనాః  ॥౬॥
అపేక్షన్తే న చ స్నేహం న పాత్రం  న దశాన్తరమ్ ।
సదా లోకహితేయుక్తా రత్నదీపా ఇవోత్తమాః ॥ ౭॥
అష్టాదశపురాణానాం  సారం వ్యాసేన కీర్తితమ్ ।
పరోపకారః పుణ్యాయ పాపాయ పరపీడనమ్ ॥౮॥
అధమా ధనమిచ్ఛన్తి ధనం మానం చ మధ్యమాః ।
ఉత్తమా మానమిచ్ఛన్తి మానో హి మహతామ్ ధనమ్ ॥౯॥
అపి స్వర్ణమయీ  లఙ్కా న మే లక్ష్మణ రోచతే ।
జననీ జన్మభూమిశ్చ స్వర్గాదపి  గరీయసీ ॥ ౧౦॥
అశ్వం నైవ  గజం నైవ  వ్యాఘ్రం  నైవ  చ నైవ  చ ।
అజాపుత్రం  బలిం దద్యాత్ దేవో దుర్బలఘాతకః ॥ ౧౧॥

అగ़ాధజలసఞ్చారీ గర్వమ్ నాయాతి రోహితః ।
అఙ్గుష్టోదకమాత్రేణ    శఫరీ ఫప్ర్హరాయతే  ॥ ౧౨॥
అన్నదానం పరం దానం విద్యాదానమతః పరమ్ ।
అన్నేన క్షణికా త్రుప్తిర్యావజ్జీవం    చ విద్యయా ॥ ౧౩॥
అల్పకార్యకరాః సన్తి యే నరా బహుభాషిణః ।
శరత్కాలినమేఘాస్తేనూనం గర్జన్తి   కేవలమ్ ॥ ౧౪॥
అన్నం వస్త్రం  నివాసశ్చ జ్ఞానమారోగ్యమేవ  చ ।
విజ్ఞానం  రాష్ట్రనిష్ఠా  చ సన్మార్గశ్చాష్టమో   మతః ॥ ౧౫॥
అతిలోభాత్కుబేరోఽపి దరిద్రో నిశ్చితం భవేత్ ।
మితవ్యయాత్ దరిద్రోఽపి  నిశ్చితం ధనవాన్ భవేత్ ॥ ౧౬॥
అర్థాగమో  నిత్యమరోగితా చ ప్రియా  చ భార్యా ప్రియవాదినీ  చ ।
వశ్యశ్చ పుత్రోఽర్థకారీ   చ విద్యా షడ్ జీవలోకస్య సుఖాని రాజన్ ॥ ౧౭॥
అతితృష్ణా న కర్తవ్యా తృష్ణాం  నైవ  పరిత్యజేత్ ।
శనైః  శనైశ్చ  భోక్తవ్యం స్వయం విత్తముపార్జితమ్  ॥ ౧౮॥
అకృత్యం మన్యతే కృత్యమగమ్యం మన్యతే సుగమ్ ।
అభక్ష్యమ్ మన్యతే భక్ష్యమ్ స్త్రీవాక్యప్రేరితో   నరః ॥ ౧౯॥
అవిశ్రామం  వహేద్భారం శీతోష్ణం  న చ విన్దతి  ।
ససన్తోషస్తథా  నిత్యం త్రీణి  శిక్షేత గర్దభాత్  ॥౨౦॥
అతిపరిచయాదవజ్ఞా సన్తతగమనాదనాదరో  భవతి ।
మలయే భిల్లపురన్ధ్రీ   చన్దనతరుకాష్ఠమిన్ధనం    కురుతే ॥౨౧॥
అజరామరవత్ ప్రాజ్ఞో  విద్యామర్థఞ్చ  సాధయేత్ ।
గృహీత ఇవ కేశేషు మృత్యునా ధర్మమాచరేత్ ॥౨౨॥
అయం నిజః పరో వేఽతి గణనా లఘుచేతసామ్ ।
ఉదారచరితానాం తు వసుధైవ  కుటుమ్బకమ్ ॥౨౩॥
అతితీక్ష్ణేన  ఖడ్గేన  వరం జింవ్హా ద్విధా కృతా ।
న తు మానం పరిత్యజ్య యచ్ఛ యచ్ఛేతి భాషితమ్ ॥౨౪॥
అహో దుర్జనసంసర్గాత్   మానహానిః పదే పదే ।
పావకో లోహసఙ్గేన  ముద్గరైరభితాడ్యతే   ॥౨౫॥

అహో కిమపి చిత్రాణి  చరిత్రాణి  మహాత్మనామ్ ।
లక్ష్మీస్తృణాయ మన్యన్తే తద్భరేణ నమన్త్యపి ॥౨౬॥
అకృత్వా పరసన్తాపం అగత్వా ఖలమన్దిరమ్  ।
సాధోర్మార్గమనుత్సృజ్య  యత్స్వల్పమపి తద్ బహు ॥౨౭॥
అశనం మే వసనం మే జాయా మే బన్ధువర్గో  మే ।
ఇతి మే మే కుర్వాణం కాలవృకో హన్తి పురుషాజమ్ ॥౨౮॥
అహఞ్చ త్వఞ్చ రాజేన్ద్ర  లోకనాథావుభావపి ।
బహువ్రీహిరహం  రాజన్ షష్ఠీ తత్పురుషో భవాన్ ॥౨౯॥
అవ్యాకరణమధీతం భిన్నద్రోణ్యతరఙ్గిణీతరణమ్   ।
భేశజమపథ్యసహితం త్రయమిదం  కృతం న కృతమ్ ॥ ౩౦॥
అహం స్వర్ణం  న మే దుఃఖమగ్నిదాహే న తాడనే ।
ఏతత్తు మే మహాదుఃఖం గుఞ్జయా  తోలయన్తి మామ్ ॥ ౩౧॥
అజ్ఞానతిమిరాన్ధస్య   జ్ఞానాఞ్జనశలాకయా   ।
చక్షురున్మీలితం యేన తస్మై  శ్రీగురవే  నమః ॥ ౩౨॥
అభీప్సితార్థసిధ్యర్థం   పూజితో యః సురాసురైః  ।
సర్వవిఘ్నహరస్తస్మై  శ్రీగణాధిపతయే  నమః ॥ ౩౩॥
అనాచారేణ మాలిన్యమ్ అత్యాచారేణమూర్ఖతా  ।
విచారాచారయోర్యోగః స సదాచార ఉచ్యతే ॥ ౩౪॥
అర్థనాశం  మనస్తాపం గృహే దుశ్చరితాని చ ।
వఞ్చనం చాపమానం చ మతిమాన్న ప్రకాశయేత్  ॥ ౩౫॥
అర్థేన  తు విహీనస్య పురుషస్యాల్పమేధసః ।
క్రియాః  సర్వా వినశ్యన్తి  గ్రీష్మే  కుసరితో యథా ॥ ౩౬॥
అగ్రతః  సంస్కృతం మేఽస్తు పురతో మేఽస్తు సంస్కృతమ్ ।
సంస్కృతం హృదయే మేఽస్తు విశ్వమధ్యేఽస్తు సంస్కృతమ్ ॥ ౩౭॥
అసితగిరిసమం స్యాత్ కజ్జల్ం  సిన్ధు పాత్రం
సురతరువరశాఖా లేఖనీ పత్రముర్వీ  ।

లిఖతి యది గృహీత్వా శారదా సర్వకాలం
తదపి తవ గుణానామీశ పారం నయాతి ॥ ౩౮॥
అపారే కావ్యసంసారే కవిరేకః ప్రజాపతిః  ।
యథాస్యై  రోచతే విశ్వం తథా వై పరివర్తతే ॥ ౩౯॥
అధనాధి నివర్తన్తే  జ్ఞాతయః  సుహృదో జనాః ।
అపుష్పాదఫలాద్వృక్షాత్ యథా సర్వే పతత్రిణః  ॥ ౪౦॥
అస్మాకం బదరీచక్రం  యుష్మాకం బదరీతరుః ।
బాదరాయణసమ్బన్ధాత్ యూయంయూయం వయం వయమ్ ॥ ౪౧॥
అహమ్పూరుషో భారతీయోఽస్మి నూనం
న ధైర్యఙ్కదాచిత్త్యజేయం  విపత్సు ।
స్వకర్తవ్యనిష్ఠాం  న వా విస్మరేయం
యతిష్యే స్వరాష్త్రస్య  కల్యాణహేతోః ॥ ౪౨॥
అహమ్భారతీ స్త్రీ స్వయం శక్తిరూపా
మయి శ్రీశ్చ  దుర్గా తథా శారదా చ ।
త్యజేయం కదాచిన్న శీలాభిమానం
విరోద్ధుం  తు సిద్ధాహమన్యాయ్యరూహీః  ॥ ౪౩॥
అఞ్జలిస్థాని   పుష్పాణి వాసయన్తి కరద్వయమ్ ।
అహో సుమనసాం ప్రీతిర్వామదక్షిణయోః  సమా ॥ ౪౪॥
అఙ్గారా  అఞ్జలిస్థా  హి దాహయన్తి కరద్వయమ్ ।
అహో దుర్మనసాం వైరం  వామదక్షిణయోః సమమ్ ॥ ౪౫॥
అనుదినమనుతాపేనాస్మ్యహం రామ తప్తః
పరమకరుణమోహం ఛిన్ధి మాయాసమేతమ్ ।
ఇదమతిచపలం మే మానసం దుర్నివారం
భవతి చ బహుఖేదస్త్వాం వినా ధావ శీఘ్రమ్  ॥ ౪౬॥
అతికుపితాఽపి సుజనాయోగేన మృదూభవన్తి న తు నీచాః ।
హేమ్నః కఠినస్యాపి ద్రవణోపాయోఽస్తి  న తృణానామ్ ॥ ౪౭॥
అస్యాం సఖే బధిరలోకనివాసభూమౌ
కిం కూజితేన కిల కోకిల కోమలేన ।
ఏతే హి దైవహతకాస్తదభిన్నవర్ణం 

త్వాం కాకమేవ కలయన్తి కలానభిజ్ఞాః  ॥ ౪౮॥
అత్తుం వాఞ్చతి వాహనం గణపతేరాఖుం క్షుధార్తః ఫణీ
తం చ క్రౌంచపతేః  శిఖీ చ గిరిజాసింహోఽపి నాగాననమ్ ।
గౌరీ జహ్నుసుతామసూయతి కలానాథం కపాలానలః
నిర్విణ్ణః  స పపౌ కుటుమ్బకలహాదీశోఽపి హాలాహలమ్ ॥ ౪౯॥
అభివాదనశీలస్య నిత్యం వృద్ధోపసేవినః  ।
చత్వారి తస్య వర్ధన్తే   ఆయుర్విద్యా యశో బలమ్ ॥ ౫౦॥
అమ్బా యస్య ఉమాదేవీ జనకో యస్య శఙ్కరః ।
విద్యా దదాతి సర్వేభ్యః స నః పాతు గజాననః ॥ ౫౧॥
అస్థిరం  జీవితం లోకే అస్థిరే  ధనయౌవనే ।
అస్థిరాః  పుత్రదారాశ్చ  ధర్మః కీర్తిద్ర్వయం   స్థిరం  ॥ ౫౨॥
ఆకాశాత్ పతితం తోయం యథా గచ్ఛతి సాగరమ్ ।
సర్వదేవనమస్కారః కేశవం ప్రతిగచ్ఛతి  ॥ ౧॥
ఆత్మార్థమ్  జీవలోకే చ కో న జీవతి మానవః ।
పరం పరోపకారాయయో జీవతి స జీవతి ॥౨॥
ఆచారః పరమో ధర్మః ఆచారః పరమం తపః ।
ఆచారః పరమం జ్ఞానమాచారాత్  కిం న సాధ్యతే ॥ ౩॥
ఆయుషః క్షణ ఏకోఽపి సర్వరత్నైర్న  లభ్యతే ।
నీయతే స వృథా యేన ప్రమాదః  సుమహానహో ॥ ౪॥
ఆస్తే భగ ఆసీనస్య ఊధ్ర్వస్తిష్ఠతి    తిష్ఠతః  ।
శేతే నిపద్యమానస్య చరాతి చరతో భగః ॥ ౫॥
ఆపద్గతం  హససి కిం ద్రవిణాన్ధ  మూఢ
లక్ష్మీస్థిరా  న భవతీతి కిమత్ర చిత్రమ్  ।
ఏతాన్ ప్రపశ్యసి  ఘటాం జలయన్త్రచక్రే
రిక్తా భవన్తి భరితా భరితాశ్చ రిక్తాః ॥౬॥
ఆశా నామ మహుష్యాణాం కాచిదాశ్చర్యశ‍ృఙ్ఖలా  ।
యయా బద్ధా ప్రధావన్తి  ముక్తాస్తిష్ఠన్తి    పఙ్గువత్  ॥ ౭॥
ఆత్మనః పరితోషాయ కవేః కావ్యం తథాపి తత్ ।

స్వామినో దేహలీదీపసమమన్యోపకారకమ్ ॥౮॥
ఆత్మనః ముఖదోషేణ బధ్యన్తే శుకసారికాః ।
బకాస్తత్ర న బధ్యన్తే  మౌనం సర్వాథసాధనమ్ ॥౯॥
ఆదానస్య ప్రదానస్య  కర్తవ్యస్య చ కర్మణః ।
క్షిప్రమక్రియమాణస్య   కాలః పిబతి తద్రసమ్  ॥ ౧౦॥
ఆపది మిత్రపరీక్షా  శూరపరీక్షా రణాఙ్గణే  భవతి ।
వినయే వంశపరీక్షా శీలపరీక్షా ధనక్షయే భవతి ॥ ౧౧॥
ఆత్మపక్షం పరిత్యజ్య పరపక్షేషుయో రతః ।
స పరైర్హన్యతే   మూఢః నీలవర్ణశ ‍ృగాలవత్ ॥ ౧౨॥
ఆశుశబ్దస్య  అన్తేన కలాయాః ప్రథమేన  చ ।
విహగోయో భవేత్తస్య వర్ణమ్  శీఘ్రం  నివేదయ ॥ ౧౩॥
ఆతతాయినమాయాన్తమపి వేదాన్తపారగమ్ ।
జిఘాంసన్తం జిఘాంసీయాత్ న తేన బ్రహ్మహా  భవేత్ ॥ ౧౪॥
ఆదౌ రామతపోవనాభిగమనం హత్వా మృగం కాఞ్చనం
వైదేహీహరణం  జటాయుమరణం సుగ్రీవసమ్భాషణమ్  ।
వాలీనిర్దలనం  సముద్రతరణం  లఙ్కాపురీదాహనం
పశ్చాద్రావణ  కుమ్భకర్ణహననం  ఏతధి రామాయణమ్ ॥ ౧౫॥
ఆదౌ దేవకిదేవగర్భజననం గోపీగృహే వర్ధనం
మాయాపుతనజీవితాపహరణం గోవర్ధనోద్ధారణమ్   ।
కంసచ్ఛేదనకౌరవాదిహననం కున్తీతనూజావనం
ఏతద్భాగవతం పురాణకథితం శ్రీకృష్ణలీలామృతమ్   ॥ ౧౬॥
ఆదౌ శ్రీభరతాఖ్యభూపతికులే  భక్తోత్తమాః  పాణ్డవాః
తేషామన్ధసుతాః  శతః కపటికా దుర్భ్రాతరః కౌరవాః ।
బన్ధుద్వేశకరం  హి కౌరవకులం భేజే రణే దుర్గతిమ్  ।
గీతా తారయతి స్మ కృష్ణభజకాన్నేతన్మహాభారతమ్  ॥ ౧౭॥
ఇచ్ఛేయేత్ విపులాం మైత్రీం   త్రీణి  తత్ర న కారయేత్ ।
వాగ్వాదమర్థసమ్బన్ధం   తస్యాః స్త్రీపరిభాషణమ్  ॥ ౧॥
ఈక్షణం ద్విగుణం ప్రోక్తం   భాషణస్యేతి వేధసా ।

అక్షిణి ద్వే మనుష్యాణాం జింవ్హా త్వేకైవ  నిర్మితా ॥౨॥
ఉద్యమేన హి సిద్ధ్యన్తి   కార్యాణి న మనోరథైః  ।
న హి సుప్తస్య సింహస్య ప్రవిశన్తి   ముఖే మృగాః ॥ ౩॥
ఉత్తమో నాతివక్తా స్యాత్ అధమో బహు భాషతే ।
న కాఞ్చనే ధ్వనిస్తాదృక్ యాదృక్ కాంస్యే ప్రజాయతే  ॥ ౪॥
ఉపకారోఽపి నీచానాం అపకారో హి జాయతే ।
పయఃపానం భుజఙ్గానాం  కేవలం విషవర్ధనమ్  ॥ ౫॥
ఉత్సాహో బలవానార్య నాస్త్యుత్సాహాత్ పరం బలమ్ ।
సోత్సాహస్య చ లోకేషు న కిఞ్చిదపి దుర్లభమ్  ॥౬॥
ఉపదేశో హిమూర్ఖాణాం  ప్రకోపాయ  న శాన్తయే ।
పయఃపానం భుజఙ్గానాం  కేవలం విషవర్ధనమ్  ॥ ౭॥
ఉత్తమా ఆత్మన్ః ఖ్యాతాః పితుః ఖ్యాతాశ్చ మధ్యమాః ।
అధమా మాతులాత్ ఖ్యాతాః శ్వశురాచ్చాధమాధమాః ॥౮॥
ఉదారస్య తృణం విత్తం శూరస్య మరణం తృణమ్ ।
విరక్తస్య తృణం భార్యా నిఃస్పృహస్య తృణం జగత్ ॥౯॥
ఏక ఏవ తపః కుర్యాత్ ద్వౌ స్వాధ్యాయపరౌ హితౌ ।
త్రయోఽధికా  వా క్రీడాయాం  ప్రవాసేఽపి  చ తే మతాః ॥ ౧౦॥
ఏకః స్వాదు న భుఞ్జీత  నైకః  సప్తేషు జాగృయాత్ ।
ఏకో న గచ్ఛేదధ్వానం నైకశ్చార్థాన్   విచిన్తయేత్ ॥ ౧౧॥
ఏకచక్రో రథో యన్తా వికలో విషమా హయాః ।
ఆక్రామత్యేవ  తేజస్వీ తథాప్యర్కో నభస్తలమ్ ॥ ౧౨॥
ఏకేనాపి సువృక్షేణ పుష్పితేన సుగన్ధినా  ।
వాసితం తద్వనం సర్వమ్ సుపుత్రేణ  కులం యథా ॥ ౧౩॥
ఏకో హి దోశో గుణసన్నిపాతే నిమజ్జతీన్దోరితి   యో బభాషే ।
నూనం న దృష్టం  కవినాపి తేన దారిద్ర్యదోశో  గుణరాశినాశీ ॥ ౧౪॥
ఏతే సత్పురుషా పరార్థఘటకాః  స్వార్థాన్  పరిత్యజ్య యే
సామాన్యాస్తు పరార్థముద్యమభృతః  స్వార్థావిరోధేన  యే ।

తేఽమీ మానవరాక్షసాః పరహితం స్వార్థాయ  నిఘ్నన్తి యే
యే తు ఘ్నన్తి నిరర్థకం  పరహితం తే కే న జానీమహే ॥ ౧౫॥
ఏకో నా వింశతిః స్త్రీణాం  స్నానార్థమ్  శరయూం గతాః ।
వింశతిః పునరాయాతా ఏకో వ్యాఘ్రేణ  భక్షితః ॥ ౧౬॥
ఐక్యం బలం సమాజస్య తదభావే స దుర్బలః ।
తస్మాదైక్యం  ప్రశంసన్తి  దృఢం రాష్ట్రహితైషిణః   ॥ ౧౭॥
ఓంకారశ్చాథశబ్దశ్చ  ద్వావేతౌ బ్రహ్మణః  పురా ।
కణ్ఠం  భిత్త్వా వినిర్యాతౌ తస్మాన్మాఙ్గలికావుభౌ  ॥ ౧౮॥
ఋగ్వేదోఽథ యజుర్వేదో సామవేదో హ్యథర్వణః ।
చత్వారః సన్తి తే వేదాః మాన్యాః సర్వత్ర పూజితాః ॥ ౧౯॥
ఋణశేషోఽగ్నిశేషశ్చ శత్రుశేషస్తథైవ   చ ।
పునః పునః ప్రవర్ధన్తే    తస్మాచ్ఛేషం న రక్షయేత్ ॥౨౦॥
క్షమా బలమశక్తానాం శాక్తానాం భూషణం క్షమా ।
క్షమా వశీకృతే లోకే క్షమయా కిం న సిధ్యతి ॥ ౧॥
కార్యార్థీ భజతే లోకః యావత్కార్యమ్ న సిధ్యతి ।
ఉత్తీర్ణే చ పరే పారే నౌకాయా కిం ప్రయోజనమ్  ॥౨॥
కాకః కృష్ణః  పికః కృష్ణః  కో భేదః పికకాకయోః ।
వసన్తసమయే ప్రాప్తే  కాకః కాకః పికః పికః ॥ ౩॥
క్షుద్రో హి సమయే ప్రాప్తే  బలిష్ఠమపి  రక్షతి ।
ప్రాజ్ఞా  యూయం విజానీత మా మా నిన్దత  కఞ్చన ॥ ౪॥
కశ్యపోఽత్రిర్భరద్వాజో  విశ్వామిత్రోఽథ  గౌతమః ।
వామదేవో వసిష్ఠశ్చ  మునయః సప్త విశ్రుతాః  ॥ ౫॥
కో నయాతి వశం లోకే ముఖే పిణ్డేన  పూరితః ।
మృదఙ్గో ముఖలేపేన కరోతి మధురధ్వనిమ్ ॥౬॥
కాకః పద్మవనే రతిం న కురుతే హంసో న కూపోదకే
మూర్ఖః  పణ్డితసఙ్గమే   న రమతే దాసో న సింహాసనే ।
దుష్టః  సజ్జనసఙ్గమం   న సహతే నీచం జనం సేవతే
యాయస్య ప్రకృతిః  స్వభావనియతా కేనాపి న త్యజ్యతే ॥ ౭॥

క్షమా శస్త్రం  కరే యస్య దుర్జనః  కిం కరిష్యతి ।
అతృణే పతితో వహ్నిః స్వయమేవోపశామ్యతి ॥౮॥
కమలే కమలా శేతే హరః శేతే హిమాలయే ।
క్షీరాబ్ధౌ చ హరిః శేతే మన్యే మత్కుణశఙ్కయా ॥౯॥
కులీనతా సదారాధ్యా సుప్రతిష్ఠాం   యదీచ్ఛసి ।
ఆత్మవైభవలాభార్థమ్   గుణవాన్ శీలవాన్ భవ ॥ ౧౦॥
కవిః కరోతి కావ్యాని రసం జానాతి పణ్డితః  ।
తరుః సృజతి పుష్పాణి మరుద్వహతి సౌరభమ్ ॥ ౧౧॥
కార్యా చ మహదాకాఙ్క్షా క్షుద్రాకాఙ్క్షా  కదాపి న ।
యథాకాఙ్క్షా తథా సిద్ధిర్నిరీహో  నాశ్నుతే మహత్ ॥ ౧౨॥
కా పాణ్డుపత్నీ  గృహభూషణం కిం
కో రామశత్రుః  కిమగస్తిజన్మ ।
కో సూర్యపుత్రో విపరీతపృచ్ఛా
కున్తీ సుతో రావణకుమ్భకర్ణః  ॥ ౧౩॥
కస్తూరీ జాయతే కస్మాత్ కో హన్తి కరిణాం శతమ్ ।
కిం కుర్యాత్ కాతరోయుద్ధే మృగాత్ సింహః పలాయతే ॥ ౧౪॥
కన్యా వరయతే రూపం మాతా విత్తం పితా శ్రుతం  ।
బాన్ధవాః  కులమిచ్ఛన్తి మిష్టాన్నమితరే  జనాః ॥ ౧౫॥
కరారవిన్దేన  పదారవిన్దం  ముఖారవిన్దే వినివేశయన్తమ్ ।
వటస్య పత్రస్య  పుటే శయానం బాలం ముకున్దం  మనసా స్మరామి ॥ ౧౬॥
కే శవం పతితం దృష్ట్వా  పాణ్డవా  హర్శనిర్భరాః ।
రుదన్తి కౌరవాః సర్వే భో భో కే శవ కే శవ ॥ ౧౭॥
క్వచిత్ దుష్టః  క్వచిత్ తుష్టః
దుష్టస్తుష్టః   క్వచిత్ క్వచిత్ ।
అవ్యవస్థితచిత్తానాం
ప్రసాదోఽపి  భయఙ్కరః ॥ ౧౮॥
కం సఞ్జధాన  కృష్ణః  కా శీతలవాహినీ గఙ్గా ।

కే దారపోషణరతాః కం బలవన్తం న బాధతే శీతమ్ ॥ ౧౯॥
క్వచిత్ కాణో భవేత్సాధుః క్వచిత్ గానీ పతివ్రతా  ।
విరలదన్తో క్వచిన్మూర్ఖో ఖల్వాటో నిర్ధనః  క్వచిత్ ॥౨౦॥
కావ్యేషు నాటకం రమ్యం తత్ర రమ్యం శకున్తలా ।
తత్రాపి  చ చతూర్థోఽఙ్కో  తత్ర శ్లోకచతుష్టయమ్   ॥౨౧॥
కిమప్యస్తు స్వభావేన సున్దరం  వాప్యసున్దరమ్  ।
యదేవ రోచతే యస్మై  భవేత్తత్తస్య  సున్దరమ్  ॥౨౨॥
కస్యచిత్ కిమపి నో హరణీయం
మర్మవాక్యమపి నోచ్చరణీయమ్ ।
శ్రీపతేః  పదయుగం స్మరణీయం
లీలయా భవజలం తరణీయమ్ ॥౨౩॥
కోఽతిభారః సమర్థానాం  కిం దూరం వ్యవసాయినామ్ ।
కో విదేశః సువిద్యానాం కః పరః ప్రియవాదినమ్  ॥౨౪॥
కేచిదజ్ఞానతో  నష్టాః  కేచిన్నష్టాః  ప్రమాదతః  ।
కేచిత్ జ్ఞానావలోకేన  కేచిద్దుష్టైస్తు   నాషితాః ॥౨౫॥
కాచం మణిం కాఞ్చనమేకసూత్రే
ముగ్ధా నిబధ్నన్తి కిమత్ర చిత్రమ్  ।
విచారవాన్ పాణినిరేకసూత్రే
శ్వానం యువానం మఘవానమాహ ॥౨౬॥
కౌశికేన స కిల క్షితీశ్వరః రామమధ్వరవిఘాతశాన్తయే ।
కాకపక్షధరమేత్యయాచితస్తేజసాం హి న వయః సమీక్ష్యతే ॥౨౭॥
కరాగ్రే వసతే లక్ష్మీః కరమధ్యే సరస్వతీ ।
కరమూలే తు గోవిన్దః  ప్రభాతే  కరదర్శనమ్ ॥౨౮॥
కిసలయాని కుతః కుసుమాని వా
క్వ చ ఫలాని తథా నవవీరుధామ్ ।
అయమకారణకారుణికో న చేత్
వితరతీహ పయాంసి పయోధరః ॥౨౯॥
కల్పద్రుమః  కల్పితమేవ సూతే

సా కామధుక్ కామితమేవ దోగ్ధి ।
చిన్తామణిశ్చిన్తితమేవ దత్తే
సతాం తు సఙ్గః  సకలం ప్రసూతే  ॥ ౩౦॥
కరోతి స్వముఖేనైవ  బహుధాన్యస్య ఖణ్డనమ్  ।
నమః పతనశీలాయ ముసలాయ ఖలాయ చ ॥ ౩౧॥
కిన్తు మద్యం స్వభావేన యథైవాన్నం  తథా స్మృతమ్ ।
అయుక్తియుక్తం రోగాయయుక్తియుక్తం యథా స్మృతమ్ ॥ ౩౨॥
కవయః కిం న పశ్యన్తి  కిం న భక్షన్తి వాయసాః ।
మద్యపాః కిం న జల్పన్తి కిం న కుర్వన్తియోషితః ॥ ౩౩॥
కాకే శౌచం ద్యూతకారే చ సత్యం
సర్పే శాన్తిః స్త్రీషు  కామోపశాన్తిః ।
క్లీబే  ధైర్యమ్  మద్యపే తత్త్వచిన్తా
భూపే సఖ్యం కేన దృష్టం  శ్రుతం  వా ॥ ౩౪॥
కమలే కమలోత్పత్తిః శ్రూయతే  న తు దృష్యతే ।
బాలే తవ ముఖామ్భోజే కథమిన్దీవరద్వయమ్  ॥ ౩౫॥
కథం గురూనహం సంఖ్యే ద్రోణం  చ మధుసూదన ।
ఇషుభిః ప్రతియోత్స్యామి  పూజార్హావరిసూదన  ॥ ౩౬॥
కాలో వా కారణం రాజ్ఞః  రాజా వా కాలకారణం ।
ఇతి తే సంశయోమాభూత్ రాజా కాలస్య కారణమ్ ॥ ౩౭॥
కిం తయా క్రియతే  ధేన్వాయా న సూతే న దుగ్ధదా  ।
కోఽర్థః  పుత్రేణ  జాతేనయో న విద్వాన్న భక్తిమాన్ ॥ ౩౮॥
కమలాసనకమలేక్షణకమలారికిరీటకమలభృద్వాహైః  ।
నుతపదకమలా కమలా స్తుతపదకమలా కరోతు మే కమలమ్ ॥ ౩౯॥
కరోతి శోభామలకే స్త్రియాః  కో
దృష్యా న కాన్తా విధినా చ కోక్తా ।
అఙ్గే తు కస్మిన్ దహన్ం పురారేః
సిన్దూరబిన్దుః   విధవాలలాటే ॥ ౪౦॥
క్షుత్క్షామోఽపి  జరాకృశోఽపి శిథిలప్రాయోఽపి  కష్టాం  దశాం

ఆపన్నోఽపి విపన్నదీధితిరపి ప్రాణేషు  గచ్ఛత్స్వపి ।
మత్తేభేన్ద్రవిభిన్నకుమ్భకవలగ్రాసైకబద్ధస్పృహః   
కిం జీర్ణం  తృణమత్తి మానమహతామగ్రేసరః  కేసరీ ॥ ౪౧॥
కిం వాససేతి తత్ర విచారణీయం
వాసః ప్రధానం  ఖలుయోగ్యతాయై ।
పీతామ్బరం వీక్ష్య దదౌ స్వకన్యాం
దిగమ్బరం వీక్ష్య విషం సముద్రః  ॥ ౪౨॥
కేయూరా న విభూషయన్తి పురుషం హారా న చన్ద్రోజ్జ్వలాః 
న స్నానం న విలోపనం న కుసుమం నాలఙ్కృతామూర్ధజాః  ।
వాణ్యేకా సమలఙ్కరోతి పురుషంయా సంస్కృతా ర్ధాయతే
క్షీయన్తే ఖలు భూషణాని సతతం వాగ్భూషణం భూషణమ్ ॥ ౪౩॥
కులీనైః  సహ సమ్పర్కం సజ్జనైః   సహ మిత్రతాం  ।
జ్ఞాతిభిశ్చ  సహ మేలం కుర్వాణో న వినశ్యతి ॥ ౪౪॥
కావ్యశాస్త్రవినోదేన  కాలో గచ్ఛతి ధీమతామ్ ।
వ్యసనేన తుమూర్ఖాణాం  నిద్రయా  కలహేన వా ॥ ౪౫॥
కర్తవ్యమాచరన్ కార్యమకర్తవ్యమనాచరన్ ।
తిష్ఠతి  ప్రకృతాచారే  స వై ఆర్య ఇతి స్మృతః ॥ ౪౬॥
ఖలః కరోతి దుర్వృత్తం నూనం ఫలతి సాధుషు ।
దశాననోఽహరత్ సీతాం బన్ధనం  తు మహోదధేః ॥ ౧॥
ఖిన్నం చాపి సుభాషితేన రమతే స్వీయం మనః సర్వదా
శ్రుత్వాన్యస్య  సుభాషితం ఖలు మనః శ్రోతుం  పునర్వాఞ్ఛతి ।
అజ్ఞాన్  జ్ఞానవతోఽప్యనేన  హి వశీకర్తుం సమర్థో భవేత్
కర్తవ్యో హి సుభాషితస్య మనుజైరావశ్యకః  సఙ్గ్రహః  ॥౨॥
ఖద్యోతో ద్యోతతే తావత్యావత్ న ఉద్యతే శశిః ।
ఉదితే తు సహ్స్రాంశే న ఖద్యోతో న చన్ద్రమాః  ॥ ౩॥
గచ్ఛన్ గగగ్నమార్గేణ  నిత్యం లోకాన్ ప్రకాశయన్  ।
వర్ధయన్  చేతనాన్ సర్వాన్ ప్రదీపో  రాజతే రవిః ॥ ౪॥
గతే శోకో న కర్తవ్యో భవిష్యం నైవ  చిన్తయేత్ ।

వర్తమానేన కాలేన వర్తయన్తి విచక్షణాః ॥ ౫॥
గణయన్తి న యే సూర్యం వృష్టిం  శీతం చ కర్షకాః  ।
యతన్తే ధాన్యలాభాయ తైః  సాకం హి వసామ్యహమ్ ॥౬॥
గురుర్బన్ధురబన్ధూనాం   గురుశ్చక్షురచక్షుషామ్ ।
గురుః పితా చ మాతా చ సర్వేషాం న్యాయవర్తినామ్ ॥ ౭॥
గుణైరుత్తుఙ్గతా  యాతి నోత్తుఙ్గేనాసనేన  వై ।
ప్రాసాదశిఖరస్థోఽపి   కాకో న గరుడాయతే ॥౮॥
గుణాః కుర్వన్తి దూతత్త్వం దూరేఽపి వసతాం సతామ్ ।
కేతకీగన్ధమాఘ్రాయ   స్వయమాయాన్తి షట్పదాః ॥౯॥
గర్జసి  మేఘ న యచ్ఛసి తోయం చాతకపక్షీ వ్యాకులితోఽహమ్ ।
దైవాదిహ  యది దక్షిణవాతః క్వ త్వం క్వాహం క్వ చ జలపాతః ॥ ౧౦॥
గర్జతి  శరది న వర్షతి  వర్షతి  వర్షాసు  నిఃస్వనో మేఘః ।
నీచో వదతి న కురుతే వదతి న సాధుః కరోత్యేవ ॥ ౧౧॥
గురుశుశ్రూషయా  విద్యా పుష్కలేన ధనేన వా ।
అథ వా విద్యయా విద్యా చతూర్థో నోపలభ్యతే ॥ ౧౨॥
గాఙ్గమమ్బు  సితమమ్బుయామునం కజ్జలాభముభయత్ర  మజ్జతః  ।
రాజహంస తవ సైవ  శుక్లతా  చీయతే న చ న చాపచీయతే ॥ ౧౩॥
గురుర్బ్రహ్మా గురుర్విష్ణుః  గురుర్దేవో  మహేశ్వరః ।
గురుః సాక్షాత్ పరబ్రహ్మ  తస్మై  శ్రీగురవే  నమః ॥ ౧౪॥
గుణేష్వనాదరం భ్రాతః  పూర్ణశ్రీరపి   మా కృథాః ।
సమ్పూర్ణోఽపి  ఘటః కూపే గుణఛేదాత్పతత్యధః ॥ ౧౫॥
గౌరవం ప్రాప్యతే  దానాన్నతు విత్తస్య సఞ్చయాత్ ।
స్థితిరుచ్చైః   పయోదానాం పయోధీనామధస్థితిః  ॥ ౧౬॥
గవీశపత్రో నగజాపహారీ కుమారతాతః శశిఖణ్డమౌలిః  ।
లఙ్కేశసమ్పూజితపాదపద్మః పాయాదనాదిః పరమేశ్వరో నః ॥ ౧౭॥
గర్వాయ పరపీడాయై దుర్జనస్య  ధనం బలమ్ ।
సజ్జనస్య  తు దానాయ రక్షణాయ చ తే సదా ॥ ౧౮॥

ఘటం భిన్ద్యాత్  పటం ఛిన్ద్యాత్  కుర్యాద్రాసభరోహణమ్  ।
యేన కేన ప్రకారేణ  ప్రసిద్ధః   పురుషో భవేత్ ॥ ౧౯॥
ఘృష్టం  ఘృష్టం  పునరపి పునశ్చన్దనం  చారుగన్ధమ్
ఛిన్నం ఛిన్నం పునరపి పునః స్వాదు చైవేక్షుకాణ్డమ్   ।
దగ్ధం  దగ్ధం  పునరపి పునః కాఞ్చన్ం కాన్తవర్ణమ్
ప్రాణాన్తేఽపి  హి ప్రకృతివికృతిర్జాయతే   నోత్తమానామ్ ॥౨౦॥
చన్దనం  శీతలం లోకే చన్దనాదపి  చన్ద్రమాః  ।
చన్ద్రచన్దనయోర్మధ్యే   శీతలా సాధుసఙ్గతిః  ॥ ౧॥
చితాం ప్రజ్వలితాం  దృష్ట్వా  వైద్యో  విస్మయమాగతః ।
నాహం గతో న మే భ్రాతా  కస్యేతద్ హస్తలాఘవమ్ ॥౨॥
చతురః సఖి మే భర్తా యల్లిఖతి  తద్ పరో న వాచయతి ।
తస్మాదప్యధికం మే స్వయమపి లిఖితం స్వయం న వాచయతి ॥ ౩॥
చిత్తే ప్రసన్నే  భువనం ప్రసన్నం  చిత్తే విషణ్ణే భువనం విషణ్ణమ్  ।
అతోఽభిలాషో యది తే సుఖే స్యాచ్చిత్తప్రసాదే  ప్రథమం  యతస్వ ॥ ౪॥
చలత్యేకేన పాదేన తిష్ఠత్యేకేన  పణ్డితః  ।
నాసమీక్ష్యాపరం స్థానం  పూర్వమాయాతనం త్యజేత్ ॥ ౫॥
చిన్తనీయా హి విపదామాదావేవ ప్రతిక్రియా   ।
న కూపఖనన్ం యుక్తం ప్రదీప్తే   వహ్నినా గృహే ॥౬॥
చిత్తే భ్రాన్తిర్జాయతే    మద్యపానాత్ భ్రాన్తే   చిత్తే  పాపచర్యాముపైతి  ।
పాపం కృత్వా దుర్గతిం  యాతిమూఢాస్తస్మాన్మద్యం నైవ  పేయం న పేయమ్ ॥ ౭॥
చితా చిన్తా సమాప్రోక్తా  బిన్దుమాత్రం   విశేషతా ।
సజీవం దహతే చిన్తా నిర్జీవం  దహతే చితా ॥౮॥
చాతక ధూమసమూహం దృష్ట్వా  మా ధావ వారిధరబుద్ధ్యా  ।
ఇహ హి భవిష్యతి భవతో నయనయుగాదేవ వారిణం పూరః ॥౯॥
ఛాయామన్యస్య కుర్వన్తి తిష్ఠన్తి   స్వయమాతపే ।
ఫలాన్యపి పరార్థాయ  వృక్షాః సత్పురుషా ఇవ ॥ ౧౦॥
జీవనం స్వం పరార్థాయ  నిత్యం యచ్ఛత మానవాః ।
ఇతి సన్దేశమాఖ్యాతుం  సముద్రం  యాన్తి నిమ్నగాః ॥ ౧౧॥

జనైర్జనహితార్థాయ    జనానామేవ నిర్మితం ।
లోకతన్త్రం  భారతస్య వసుధాయాం విరాజతే ॥ ౧౨॥
జీవితే యస్య జీవన్తి లోకే మిత్రాణి  బాన్ధవాః  ।
సఫలం జీవితం తస్య కో న స్వార్థాయ  జీవతి ॥ ౧౩॥
జ్యేష్ఠత్త్వం   జన్మనా నైవ  గుణైజ్ర్యేష్ఠత్త్వముచ్యతే     ।
గుణాత్ గురుత్వమాయాతి దుగ్ధం  దధి ఘృతం క్రమాత్  ॥ ౧౪॥
జన్మదాతా అన్నదాతా విద్యాదాతా తథైవ  చ ।
కన్యాదాతా భయత్రాతా  పఞ్చైతే  పితరః స్మృతాః ॥ ౧౫॥
తృణం ఖాదితి కేదారే జలం పిబతి పల్వలే ।
దుగ్ధం  యచ్ఛతి లోకేభ్యో ధేనుర్నో జననీ ప్రియా  ॥ ౧॥
తదేవాస్యం పరం మిత్రం  యత్ర సఙ్క్రమతి ద్వయం ।
దృష్టే సుఖం చ దుఃఖం చ ప్రతిచ్ఛాయేవ  దర్పణే ॥౨॥
త్యాగ ఏక గుణః శ్లాఘ్యః  కిమన్యైర్గుణరాషిభిః   ।
త్యాగాజ్జగతి  పూజ్యన్తే పశుపాషాణపాదపాః ॥ ౩॥
తాతేన కథితం పుత్ర పత్రం  లిఖ మమాజ్ఞయా  ।
నతేన లిఖితం పత్రం  పితురాజ్ఞా మ లఙ్ఘితా  ॥ ౪॥
తేయాన్తి తీర్థేషు  బుధాః యే శమ్భోర్దూరవర్తినః  ।
యస్య గౌరీశ్వరశ్చిత్తే తీర్థం  భోజ పరం హి సః ॥ ౫॥
త్యజన్తి మిత్రాణి  ధనైర్విహీనం  పుత్రాశ్చ  దారాశ్చ సుహృజ్జనాశ్చ  ।
తమర్థవన్తం   పునరాశ్రయన్తి  అర్థో హి లోకే మనుషస్య బన్ధుః  ॥౬॥
తాడితాః పీడితా యే స్యుస్తాన్మమేత్యభ్యుదీరయేత్ ।
స సాధురవగన్తవ్యస్తత్ర  ద్రష్టవ్య   ఈశ్వరః ॥ ౭॥
తృణాదపి లఘుస్తూలం తూలాదపి చయాచకః ।
వాయునా కిం న నీతోఽసౌ మామయం ప్రార్థయేదితి   ॥౮॥
తుష్టోఽపి  రాజా యది సేవకేభ్యః భాగ్యాత్పరం నైవ  దదాతి కిఞ్చిత్ ।
అహర్నిశం వర్షతి  వారివాహాస్తథాపి పత్రత్రితయః   పలాశః ॥౯॥

తిలవత్స్నిగ్ధం  మనోఽస్తు వాణ్యాం గుడవన్మాధుర్యమ్
తిలగుడలడ్డుకవత్  సమ్బన్ధే అస్తు సువృత్తత్వమ్ ।
అస్తు విచారే శుభసఙ్క్రమణం మఙ్గలాయ  యశసే
కల్యాణీ సఙ్క్రాన్తిరస్తు వః సదాహమాశంసే ॥ ౧౦॥
దధి మధురం మధు మధురం ద్రాక్షా  మధురా సుధాపి మధురైవ  ।
తస్య తదేవ హి మధురం యస్య మనో యత్ర సంలగ్నమ్ ॥ ౧॥
ద్రాక్షా  మ్లానముఖీ  జాతా శర్కరా చాశ్మతాఙ్గతా  ।
సుభాశితరసస్యాగ్రే సుధా భీతా దివఙ్గతా  ॥౨॥
దక్షిణే లక్ష్మణో యస్య వామే తు జనకాత్మజా ।
పురతో మారుతిర్యస్య తం వన్దే రధునన్దనమ్  ॥ ౩॥
దానేన తుల్యం సుహృదాస్తి నాన్యో లోభాచ్చ నాన్యోఽస్తి రిపుః పృథివ్యామ్ ।
విభూషణం శీలసమం న చాన్యత్ సన్తోషతుల్యం ధనమస్తి నాన్యత్ ॥ ౪॥
దరిద్రతా  ధీరతయా విరాజతే కురూపతా శీలగుణేన రాజతే ।
కుభోజనం చోష్ణతయా  విరాజతే కువస్త్రతా  శుభ్రతయా  విరాజతే ॥ ౫॥
దుర్జనః  ప్రియవాదీతి  నైతద్విశ్వాసకారణమ్  ।
మధు తిష్ఠతి  జింవ్హాగ్రే  హృదయే తు హలాహలమ్ ॥౬॥
దుర్జనేన  సమం వైరం  ప్రీతిం  చాపి న కారయేత్ ।
ఉష్ణో దహతి చాఙ్గారః  శీతః కృష్ణాయతే  కరమ్ ॥ ౭॥
దాతవ్యం భోక్తవ్యం ధనవిషయే సఞ్చయో న కర్తవ్యః ।
పశ్యేహ మధుకరీణాం సఞ్చితార్థమ్  హరన్త్యన్యే ॥౮॥
దాతా క్షమీ గుణగ్రాహీ  స్వామీ దుఃఖేన లభ్యతే ।
శుచిర్దక్షోఽనురక్తశ్చ  జానే భృత్యోఽపి దుర్లభః  ॥౯॥
దుర్జనదూషితమనసాం  పుంసామ్ సుజనేఽపి నాస్తి విశ్వాసః ।
దుగ్ధేన  దగ్ధవదనస్తక్రం   ఫూత్కృత్య పామరః పిబతి ॥ ౧౦॥
దైవమవేతి  సంచిన్త్య స్వోద్యోగం న నరస్త్యజేత్ ।
అనుద్యమేన కస్తైలం  తిలేభ్యః ప్రాప్తుమర్హతి   ॥ ౧౧॥
దున్దుభిస్తు  నితరామచేతనస్తన్ముఖాదపి ధనం ధనం ధనమ్ ।
ఇత్థమేవ  నినాదః ప్రవర్తతే   కిం పునర్యది భవేత్సచేతనః ॥ ౧౨॥

దుర్జనైః   సహ వాసో హి ధ్రువం  నాశాయ కల్పతే ।
కాకస్య సహవాసేన హంసో నష్టో వృథా పురా ॥ ౧౩॥
ద్వావిమౌ పురుషౌ లోకే సూర్యమణ్డలభేదినౌ  ।
పరివ్రాట్ యోగయుక్తశ్చ రణస్యాభిముఖే హతః ॥ ౧౪॥
ద్వన్ద్వో  ద్విగురపి చాహం మద్గేహే  నిత్యమవ్యయీ భావః ।
తత్పురుష కర్మ ధారయ యేనాహం స్యాం బహువ్రీహిః  ॥ ౧౫॥
దానం భోగో నాశస్తిస్రో గతయో భవన్తి విత్తస్య  ।
యోన దదాతి న భుఙ్క్తే తస్య తృతీయా గతిర్భ్వతి ॥ ౧౬॥
దుర్జనః  పరిహర్తవ్యో విద్యయాలఙ్కృతోఽపి సన్ ।
మణినా భూషితః సర్పః కిమసౌ న భయఙ్కరః ॥ ౧౭॥
దివసేనైవ  తత్కుర్యాద్ యేన రాత్రౌ సుఖం వసేత్ ।
పూర్వే వయసి తత్కుర్యాద్ యేన వృద్ధః  సుఖీ భవేత్ ॥ ౧౮॥
దేశాటనం రాజసభాప్రవేశో  వ్యాపారివిద్వజ్జనసఙ్గతిశ్చ   ।
సర్వేషు శాస్త్రేష్వవలోకనం  చ చాతుర్యమూలాని భవన్తి పఞ్చ ॥ ౧౯॥
దాతవ్యమితి యద్దానం  దీయతేఽనుపకారిణే ।
దేశే కాలే చ పాత్రే చ తద్దానం  సాత్వికం స్మృతమ్ ॥౨౦॥
దర్శనే స్పర్శణే వాపి శ్రవణే  భాషణేఽపి వా ।
యత్ర ద్రవత్యన్తరఙ్గం    స స్నేహ ఇతి కథ్యతే ॥౨౧॥
దదాతి ప్రతిగృహ్ణాతి   గుహ్యమాఖ్యాతి పృచ్ఛతి ।
భుఙ్క్తే భోజయతే చైవ  షడ్విధం ప్రీతిలక్షణమ్  ॥౨౨॥
దారిద్ర్యాన్మరణాద్వా  మరణం మే రోచతే న దారిద్ర్యం  ।
అల్పక్లేశం  మరణం దారిద్ర్యం  త్వనన్తకం దుఃఖమ్ ॥౨౩॥
దాతుర్యాచకయోర్భేదః కరాభ్యామేవ దర్శితః ।
ఏకస్య గచ్ఛతోఽధస్తాదుపర్యన్యస్య తిష్ఠతామ్  ॥౨౪॥
ధనమలబ్ధం  కాఙ్క్షేత  లబ్ధం  రక్షేదవేక్షణాత్ ।
రక్షితం వర్ధయేత్  సమ్యక్ వృద్ధం  తీర్థేషు  నిక్షిపేత్ ॥౨౫॥
ధవలయతి సమగ్రం  చన్ద్రమా  జీవలోకం

కిమితి నిజకలఙ్కం నాత్మసంస్థం  ప్రమార్ష్టి  ।
భవతి విదితమేతద్ ప్రాయశః  సజ్జనానాం
పరహితనిరతానామాదరో నాత్మకార్యే ॥౨౬॥
ధృతిః క్షమా దమోఽస్తేయం శౌచమిన్ద్రియనిగ్రహః   ।
ధీర్విద్యా సత్యమక్రోధో  దశకం ధర్మలక్షణమ్ ॥౨౭॥
న ధైర్యేణ  వినా లక్ష్మీర్న శౌర్యేణ వినా జయః ।
న జ్ఞానేన  వినా మోక్షో న దానేన వినా యశః ॥ ౧॥
నారికేలసమాకారా దృశ్యన్తేఽపి హి సజ్జనాః  ।
అన్యే బదరికాకారా బహిరేవ మనోహరాః ॥౨॥
న హి కశ్చిత్ విజానాతి కిం కస్య శ్వో భవిశ్యతి ।
అతః శ్వః కరణీయాని కుర్యాదద్యైవ  బుద్ధిమాన్  ॥ ౩॥
నరో హి మలినైర్వస్త్రైః   యత్ర క్వాపి నిషీదతి ।
తథా చలితశీలస్తు శేషం శీలం న రక్షతి ॥ ౪॥
నరస్యాభరణం రూపం రూపస్యాభరణం గుణః ।
గుణస్యాభరణం జ్ఞానం  జ్ఞానస్యాభరణం  క్షమా ॥ ౫॥
న కశ్చిత్ కస్యచిత్ మిత్రం  న కశ్చిత్ కస్యచిత్ రిపుః ।
కారణేనైవ  జాయన్తే మిత్రాణి  రిపవోఽపి వా ॥౬॥
నాగో భాతి మదేన కం జలరుహైర్నిత్యోత్సవైర్మన్దిరం  
శీలేనైవ  నరో జవేన తురగః పూర్ణేన్దునా   శర్వరీ ।
వాణీ వ్యాకరణేన హంసమిథునైర్వాపీ  సభా పణ్డితైః 
సత్పుత్రేణ  కులో బుధేన వసుధా కీత్ర్యా  చ లోకత్రయమ్  ॥ ౭॥
న భూతపూర్వమ్ న కదాపి వార్తా హేమ్నః కురఙ్గో న కదాపి దృష్టః  ।
తథాపి తృష్ణా రఘునన్దనస్య  వినాశకాలే విపరీతబుద్ధిః  ॥౮॥
న హి ప్రాణాత్  ప్రియతరం  లోకే కిఞ్చన విద్యతే ।
తస్మాత్ దయాం నరః కుర్యాత్ యథాత్మని తథా పరే ॥౯॥
నమస్తే సర్వదేవానాం వరదాసి హరేః ప్రియా  ।
యాగతిస్త్వత్ప్రసన్నానాం సా మే స్యాత్తవ దర్శనాత్ ॥ ౧౦॥
నవం పురాతనం వాపి లేఖం పశ్యన్తి  పణ్డితాః  ।

సారమాసాద్య తుష్యన్తి నిఃసారం చ త్యజన్తి తే ॥ ౧౧॥
నమస్తే శారదే దేవీ వీణా పుస్తకధారిణి ।
విద్యారమ్భం కరిష్యామి ప్రసన్నా  భవ సర్వదా ॥ ౧౨॥
న చోరహార్యం న చ రాజహార్యం న భ్రాతృభాజ్యం  న చ భారకారీ ।
వ్యయే కృతే వర్ధత  ఏవ నిత్యం విద్యాధనం సర్వధనప్రధానమ్  ॥ ౧౩॥
న దుర్జనః  సజ్జనతాముపైతి   బహుప్రకారైరపి   సేవ్యమానః ।
భూయోఽపి సిక్తః పయసా ఘృతేన న నిమ్బవృక్షః మధురత్వమేతి ॥ ౧౪॥
నమన్తి ఫలితా వృక్షా నమన్తి చ బుధా జనాః ।
శుష్కకాష్ఠాని  మూర్ఖాశ్చ  భిద్యన్తే న నమన్తి చ ॥ ౧౫॥
నక్రః  స్వస్థానమాసాద్య  రాజేన్ద్రమపి  కర్షతి  ।
స ఏవ ప్రచ్యుతః  స్థానాచ్ఛునాపి  పరిభూయతే ॥ ౧౬॥
నమస్తే శారదే దేవీ కాశ్మీరపురవాసిని ।
త్వామహం ప్రార్థయే   దేవి విద్యాదానం చ దేహి మే ॥ ౧౭॥
నిర్విషేణాపి సర్పేణ కర్తవ్యా మహతీ ఫణా ।
విషమస్తు న చాప్యస్తు ఫటాటోపో భయఙ్కరః ॥ ౧౮॥
న హి జ్ఞానసమం  లోకే పవిత్రం  చాన్యసాధనం ।
విజ్ఞానం  సర్వలోకానాముత్కర్షాయ  స్మృతం ఖలు ॥ ౧౯॥
నరనారీసముత్పన్నా సా స్త్రీ దేహవివర్జితా  ।
అముఖీ కురుతే శబ్దం  జాతమాత్రా వినశ్యతి ॥౨౦॥

న గృహం గృహమిత్యాహుర్గృహిణీ  గృహముచ్యతే ।
గృహం తు గృహిణీహీనం కాన్తారాదతిరిచ్యతి ॥౨౧॥
న దేవో విద్యతే కాష్ఠే న పాషాణే న మృన్మయే ।
భావే హి విద్యతే దేవస్తస్మాద్భావో హి కారణమ్ ॥౨౨॥
న విద్యయా నైవ  కులేన గౌరవం జనానురాగో ధనికేషు సర్వదా ।
కపాలినా మౌలిధృతాపి జాహ్నవీ ప్రయాతి  రత్నాకరమేవ సర్వదా ॥౨౩॥
నిన్దన్తు  నీతినిపుణా యది వా స్తువన్తు
లక్ష్మీః స్థిరా  భవతు గచ్ఛతు వా యథేష్టమ్  ।

అద్యైవ  వా మరణమస్తు యుగాన్తరే వా
న్యాయ్యాత్పథః ప్రవిచలన్తి  పదం న ధీరాః ॥౨౪॥
న భీతో మరణాదస్మి కేవలం దూషితం యశః ।
విశుద్ధస్య  హి మే మృత్యుః పుత్రజన్మసమం  కిల ॥౨౫॥
నమో దీపశిఖే తుభ్యమన్ధకారం  నిరస్యసి ।
ప్రయచ్ఛసి  ధనం స్వాస్థ్యం  కల్యాణాయ చ జాయసే ॥౨౬॥
నాభిషేకో న సంస్కారః సింహస్య క్రియతే  వనే ।
విక్రమార్జితసత్త్వస్య   స్వయమేవ మృగేన్ద్రతా  ॥౨౭॥
న విత్తం దర్శయేత్ప్రాజ్ఞః  కస్యచిత్స్వల్పమప్యహో ।
మునేరపి యతస్తస్య దర్శనాచ్చలతే మనః ॥౨౮॥
న భూప్రదానం  న సువర్ణదానం  న గోప్రదానం  న తథాన్నదానమ్ ।
యథా వదన్తీహ మహాప్రదానం  సర్వేషు దానేష్వభయప్రదానమ్  ॥౨౯॥
న పణ్డితాః  సాహసికా భవన్తి శ్రుత్వాపి  తే సన్తులయన్తి తత్త్వమ్ ।
తత్త్వం సమాదాయ సమాచరన్తి స్వార్థం  ప్రకుర్వన్తి  పరస్య చార్థమ్  ॥ ౩౦॥
నైనం  ఛిన్దన్తి   శస్త్రాణి  నైనం  దహతి పావకః ।
నచైనం  క్లేదయత్యాపో  న శోషయతి మారుతః ॥ ౩౧॥
నానాధర్మనిగూఢతత్త్వనిచితా యత్సంస్కృతీ రాజతే
సేయం భారతభూర్నితాన్తరుచిరా మాతైవ  నః సర్వదా ।
తస్యా ఉన్నతిహేతవే హి భవతాం జ్ఞానం  తథా మే బలమ్
సమ్పన్నా బలశాలినీ విజయతామ్ మే మాతృభూః సర్వదా ॥ ౩౨॥
నరపతిహితకర్తా ద్వేష్యతాంయాతి లోకే
జనపదహితకర్తా త్యజ్యతే పార్థివేన  ।
ఇతి మహతి విరోధే విద్యమానే సమానే
నృపతిజనపదానాం దుర్లభః  కార్యకర్తా ॥ ౩౩॥
నాయం ప్రయాతి  వికృతిం విరసో న యః స్యాత్
న క్షీయతే బహుజనైర్నితరాం  నిపీతః ।
జాడ్యం నిహన్తి రుచిమేతి కరోతి తృప్తిం
నూనం సుభాశితరసోఽన్యరసాతిశాయీ ॥ ౩౪॥

నివృత్తో యస్తు మద్యేభ్యః జితాత్మా బుద్ధిపూర్వకః  ।
వికారైః  స్పృశ్యతే జాతు న స శారీరమానసైః  ॥ ౩౫॥
నిఃస్వో వష్టి శతం శతీ దశశతం లక్షం సహస్రాధిపః
లక్షేశః క్షితిపాలతాం క్షితిపతిః చక్రేశతాం  వాఞ్ఛతి ।
చక్రేషః  పునరిన్ద్రతాం  సురపతిః బ్రాహ్మం  పదం వాఞ్ఛతి
బ్రహ్మా  శైవపదం  శివో హరిపదం చాశావధిం కో గతః ॥ ౩౬॥
న వ్యాధిర్న విషం నాపత్తథా నాధిశ్చ భూతలే ।
ఖేదాయ స్వశరీరస్థం  మౌఖ్ర్యమేకం  యథా నృణామ్ ॥ ౩౭॥
న తేన స్థవిరో  భవతి యేనాస్య పలితం శిరః ।
స వై యువాప్యధీయానో దేవాస్తం స్థవిరం  విదుః ॥ ౩౮॥
నిర్గుణేశ్వపి  సత్త్వేషు దయాం కుర్వన్తి సాధవః ।
న హి సంహరతే జ్యోత్స్నాం చన్ద్రశ్చాణ్డాలవేశ్మనః   ॥ ౩౯॥
నృత్యం మయూరాః కుసుమాని వృక్షాః దర్భానుపాత్తాన్విజహుర్హరిణ్యః  ।
తస్యాః ప్రపన్నే  సమదుఃఖభావమత్యన్తమాసీద్రుదితం  వనేఽపి ॥ ౪౦॥
నృపస్య వర్ణాశ్రమపాలనం   యత్స ఏవ ధర్మో మనునా ప్రణీతః
నిర్వాసితాప్యేవమతస్త్వయాహం తపస్విసామాన్యమవేక్షణీయా ।
తథేతి తస్యా ప్రతిగృహ్య  వాచం రామానుజే దృష్టిపథం  వ్యతీతే
సా ముక్తకణ్ఠం  వ్యసనాతిభారాచ్చక్రన్ద  విగ్నా కురరీవ భూయః ॥ ౪౧॥
నక్షత్రభూషణం  చన్ద్రో  నారీణాం భూషణం పతిః ।
పృథివీభూషణం రాజా విద్యా సర్వస్య భూషణం ॥ ౪౨॥
నమోఽస్తు తే వ్యాస విశాలబుద్ధే ఫుల్లారవిన్దాయతపత్రనేత్ర    ।
యేన త్వయా భారతతైలపూర్ణః   ప్రజ్వాలితో  జ్ఞానమయః  ప్రదీపః  ॥ ౪౩॥
నమః సర్వవిదే తస్మై  వ్యాసాయ కవివేధసే ।
చక్రే పుణ్యం సరస్వత్యాయో వర్షమివ  భారతమ్ ॥ ౪౪॥
పరిత్రాణాయ  సాధూనాం వినాశాయ చ దుశ్కృతామ్ ।
ధర్మసంస్థాపనార్థాయ   సమ్భవామియుగేయుగే ॥ ౧॥
పరోపకారకరణం నూనం హస్తస్య భూషణమ్ ।
పూజ్యేషు చ నమస్కారః ఉత్తరాఙ్గస్య  భూషణమ్ ॥౨॥

పోషయన్తి పయో దత్త్వా యథా వత్సాన్ తథా జనాన్ ।
నిత్యం సమానయా ప్రీత్యా  ధేనవో మాతరో నృణామ్ ॥ ౩॥
పాదపానాం భయం వాతాత్ పద్మానాం శిశిరాద్భయమ్ ।
పర్వతానాం భయం వజ్రాత్  సాధూనాం దుర్జనాద్భయమ్  ॥ ౪॥
ప్రథమే  నార్జితా  విద్యా ద్వీతీయే నార్జితం  ధనం ।
తృతీయే నార్జితం  పుణ్యం చతూర్థే కిం కరిష్యతి ॥ ౫॥
పిబన్తి నద్యః స్వయమేవ నామ్భః స్వయం న ఖాదన్తి ఫలాని వృక్షాః ।
నాదన్తి స్వస్యం ఖలు వారివాహాః పరోపకారాయ సతాం విభూతయః ॥౬॥
పరోపకారశూన్యస్య ధిఙ్ మనుష్యస్య జీవనమ్ ।
యావన్తః పశవస్తేశాం చర్మాప్యుపకరోతి హి ॥ ౭॥
పక్షిణాం బలమాకాశో మత్స్యానాముదకం బలమ్ ।
దుర్బలస్య బలం రాజా బాలానాం రోదనం బలమ్ ॥౮॥
పిపీలికార్జితం  ధాన్యం మక్షికాసఞ్చితం మధు ।
లుబ్ధేన  సఞ్చితం ద్రవ్యం  సమూలం హి వినశ్యతి ॥౯॥
పరోపదేశే పాణ్డిత్యం  సర్వేషాం సుకరం నృణామ్ ।
విస్మరన్తీహ శిష్టత్త్వం   స్వకార్యే సముపస్థితే  ॥ ౧౦॥
పృథివ్యాం త్రీణి  రత్నాని జలమన్నం సుభాషితం ।
మూఢైః  పాషాణఖణ్డేషు  రత్నం సంజ్ఞా విధీయతే ॥ ౧౧॥
పరాన్నం ప్రాప్య  దుర్బుద్ధే మా ప్రాణేషు  దయాం కురు ।
దుర్లభాని  పరాన్నాని ప్రాణా  జన్మని జన్మని ॥ ౧౨॥
పానీయం పాతుమిచ్ఛామి త్వత్తః కమలలోచనే ।
యది దాస్యసి నేచ్ఛామి న దాస్యసి పిబామ్యహమ్ ॥ ౧౪॥
ప్రారభ్యతే  న ఖలు విఘ్నభయేన నీచైః
ప్రాభ్య  విఘ్నవిహతా విరమన్తి మధ్యాః ।
విఘ్నైః  పునః పునరపి ప్రతిహన్యమానాః
ప్రారబ్ధముత్తమజనా   న పరిత్యజన్తి ॥ ౧౪॥
ప్రలయే  పవనాఘాతైః  ప్రచలన్తి  నగా అపి ।
కృచ్ఛేఽపి న చలత్యేవ ధీరాణాం నిశ్చలా మతిః ॥ ౧౫॥

పుస్తకేషు చ నాధీతం నాధీతం గురుసన్నిధౌ ।
న శోభతే సభామధ్యే హంసమధ్యే బకో యథా ॥ ౧౬॥
పుస్తకస్థా తుయా విద్యా పరహస్తగతం ధనం ।
కార్యకాలే సముత్పన్నే న సా విద్యా న తద్ధనమ్  ॥ ౧౭॥
పరిశ్రమో  మితాహారః భేషజే సులభే మమ
నిత్యం తే సేవమానస్య వ్యాధిర్భ్యో నాస్తి మే భయమ్ ।
ధనికస్తు తదాకణ్ర్య  స్వాయత్తం భేషజద్వయం
సేవనీయం తదేవేతి నిశ్చిత్య గృహమాగతః ॥ ౧౮॥
ప్రాణనాశేఽపి  కుర్వీత పరేషాం మానవో హితమ్ ।
దిశః సుగన్ధయత్యేవ  వహ్నౌ క్షిప్తోఽపి చన్దనః  ॥ ౧౯॥
పరాధికారచర్చామ్ యః కుర్యాత్ స్వామిహితేచ్ఛయా ।
స నిషీదతి చీత్కారాత్ గర్దభస్తాడితో  యథా ॥౨౦॥
పఙ్గో ధన్యస్త్వమసి  న గృహంయాసియోఽర్థీ పరేషామ్
ధన్యోఽన్ధ త్వం ధనమవదతాం నేక్షసే యన్ముఖాని ।
శ్లాఘ్యో మూక త్వమసి కృపణం స్తౌషి నార్థాశయా యః
స్తోతవ్యస్త్వం  బధిర గిరం యః ఖలానాం న శ‍ృణోఽసి ॥౨౧॥
పుష్పేఽస్తి గన్ధో మధురో నారికేలే జలం తథా ।
పరమేశస్య సా లీలా యతః స సర్వశక్తిమాన్  ॥౨౨॥
ప్రారమ్భగుర్వీ  క్షయిణీ క్రమేన  గుర్వీ పురా వృద్ధిమతీ  చ పశ్చాత్ ।
దినస్య పూర్వార్ధపరార్ధభిన్నా   ఛాయేవ మైత్రిః   ఖలసజ్జనానామ్  ॥౨౩॥
పఞ్చైతే  దేవతరవః మన్దారః  పారిజాతకః ।
సన్తానః కల్పవృక్షశ్చ పుంసి వా హరిచన్దనమ్  ॥౨౪॥
ప్రాణభూతఞ్చ  యత్తత్త్వం  సారభూతం తథైవ  చ ।
సంస్కృతౌ భారతస్యాస్య తన్మే యచ్ఛతు సంస్కృతమ్ ॥౨౫॥
ప్రాణాం  త్యజతి దేశార్థమ్  పణ్డితానాం  సహాయకః ।
య ఆచరతి కల్యాణం లోకే మానం స విన్దతి  ॥౨౬॥
ప్రథమవయసి  పీతం తోయమల్పం స్మరన్తః
శిరసి నిహితభారా నారికేలా నరాణామ్ ।

దదతి జలమనల్పాస్వాదమాజీవితాన్తం
న హి కృతముపకారం సాధవో విస్మరన్తి ॥౨౭॥
పశ్చాద్బర్హం  వహతి విపులం చిత్రితం  దీప్తిమన్తమ్
కాలే కాలే వ్యజనమివ తం విస్తృతం యః కరోతి ।
శీర్షే కాన్తం వహతి తరలం పిచ్ఛకానాం కలాపం
కోఽయం పక్షీ రుచిరవదనో నర్తనే చ ప్రవీణః  ॥౨౮॥
పలాశముకులభ్రాన్త్యా  శుకతుణ్డే పతత్యలిః ।
సోఽపి జమ్బూఫలభ్రాన్త్యా  తమలిం ధర్తుమిచ్ఛతి ॥౨౯॥
పురా కవీనాం గణనాప్రసఙ్గే  కనిష్ఠికాధిష్ఠితకాలిదాసః   ।
అద్యాపి తత్తుల్య కవేరభావాత్ అనామికా సార్థవతీ  బభూవ ॥ ౩౦॥
పారాశర్యవచః సరోజమమలం గీతార్థగన్ధోత్కటమ్ 
నానాఖ్యానకకేసరం హరికథాసమ్బోధనాబోధితమ్ ।
లోకే సజ్జనషట్పదైరహరహః   పేపీయమానం ముదా
భూయాద్భారతపఙ్కజం కలిమలప్రధ్వంసి  నః శ్రేయసే  ॥ ౩౧॥
పార్థాయ  ప్రతిబోధితాం  భగవతా నారాయణేన స్వయమ్
వ్యాసేన గ్రథితాం  పురాణమునినా మధ్యే మహాభారతమ్ ।
అద్వైతామృతవర్షిణీం   భగవతీమష్టాదశాధ్యాయినీం
అమ్బ త్వామనుసన్దధామి  భగవద్గీతే  భవద్వేషిణీమ్ ॥ ౩౨॥
ప్రమదా  మదిరా లక్ష్మీః విజ్ఞేయా  త్రివిధా  సురా ।
దృష్ట్వైవోన్మాదయత్యేకా  పీతా చాన్యాతిసఞ్చయాత్ ॥ ౩౩॥
పునర్విత్తం పునర్మిత్రం  పునర్భాయా పునర్మహీ ।
ఏతత్ సర్వం పునర్లభ్యం  న శరీరం పునః పునః ॥ ౩౪॥
ప్రియవాక్యప్రదానేన   సర్వే తుష్యన్తి జన్తవః  ।
తస్మాత్ తదేవ వక్తవ్యం వచనే కిం దరిద్రతా  ॥ ౩౫॥
పినాకఫణిబాలేన్దుభస్మమన్దాకినీయుతా   ।
పవర్గరచితా మూర్తిరపవర్గప్రదాస్తు   నః ॥ ౩౬॥
పిణ్డే పిణ్డే మతిర్భిన్నా కుణ్డే కుణ్డే నవం పయః ।
జాతౌ జాతౌ నవాచారాః నవా వాణీ ముఖే ముఖే ॥ ౩౭॥

ఫణినో బహవః సన్తి భేకభక్షణతత్పరాః ।
ఏక ఏవ హి శేషోఽయం ధరణీధరణక్షమః ॥ ౧॥
ఫలం స్వేచ్ఛాలభ్యం ప్రతిదినమఖేదం  క్షితిరుహాం
పయః స్థానే  స్థానే  శిశిరమధురం పుణ్యసరితాం ।
మృదుస్పర్శా శయ్యా సులలితలతాపల్లవమయీ
సహన్తే సన్తాపం తదపి ధనినాం ద్వారి కృపణాః ॥౨॥
బాలో వా యది వా వృద్ధో యువా వా గృహమాగతః ।
తస్య పూజా విధాతవ్యా సర్వస్యాభ్యాగతో గురుః ॥ ౩॥
బహుభిర్న విరోద్ధవ్యం  దుర్జనైః   సజ్జనైరపి   ।
స్ఫురన్తమపి నాగేన్ద్రం  భక్షయన్తి పిపీలికాః ॥ ౪॥
బాలస్యాపి రవేః పాదాః పతన్త్యుపరి భూభృతాం ।
తేజసా సహ జాతానాం వయః కుత్రోపయుజ్యతే  ॥ ౫॥
బుభుక్షితః కిం న కరోతి పాపం క్షీణా నరా నిష్కరుణా భవన్తి ।
ఆఖ్యాహి భద్రే ప్రియదర్శనస్య  న గంగదత్తః పునరేతి కూపం ॥౬॥
బ్రహ్మన్నధ్యయనస్య  నైష  సమయస్తూష్ణీం  బహిః స్థీయతాం
స్వల్పం జల్ప బృహస్పతే జడమతే, నైషా  సభా వజ్రిణః  ।
వీణాం సంహర నారద స్తుతికథాలాపైరలం  తుమ్బురో
సీతారల్లకభల్లభగ్నహృదయః   స్వస్థో న లంకేశ్వరః ॥ ౭॥
భాషాసు ముఖ్యా మధురా దివ్యా గీర్వాణభారతీ ।
తస్యాం హి కావ్యం మధురం తస్మాదపి సుభాశితమ్ ॥౮॥
భీతేభ్యశ్చాభయం దేయం వ్యాధితేభ్యస్తథౌషధమ్ ।
దేయా విద్యార్థినే  విద్యా దేయమన్నం క్షుధాతురే ॥౯॥
భోజనాన్తే చ కిం పేయం జయన్తః కస్య వై సుతః ।
కథం విష్ణుపదం  ప్రోక్తం   తక్రం  శక్రస్య  దుర్లభమ్  ॥ ౧౦॥
భ్రమన్  వనాన్తే నవమంజరీషు న షట్పదో గన్ధఫలీమజిఘ్రత్   ।
సా కిం న రమ్యా స చ కిం న రన్తా బలీయసీ కేవలమీశ్వరేచ్ఛా ॥ ౧౧॥
భో దారిద్ర్య  నమస్తుభ్యం సిద్ధోఽహం  త్వత్ప్రసాదతః ।
పశ్యామ్యహం జగత్సర్వం న మాం పశ్యతి కశ్చన ॥ ౧౨॥

భాసస్య కాలిదాసస్య భవభూతేశ్చ విశ్రుతా  ।
బాణశూద్రకహర్షాణాం   కావ్యభాషాస్తి సంస్కృతమ్ ॥ ౧౩॥
భీష్మద్రోణతటా  జయద్రథజలా  గాన్ధారనీలోత్పలా
శల్యగ్రాహవతీ  కృపేణ వహనీ కర్ణేన  వేలాకులా ।
అశ్వత్థామవికర్ణఘోరమకరా   దుర్యోధనావర్తినీ
సోత్తీర్ణా ఖలు పాణ్డవైర్రణనదీ    కైవర్తకః   కేశవః ॥ ౧౪॥
భోజనాన్తే పిబేత్ తక్రం  దినాన్తే చ పిబేత్ పయః ।
నిశాన్తే చ పిబేత్ వారి కిం వైద్యేన  ప్రయోజనమ్  ॥ ౧౫॥
మాతా మిత్రం  పితా చేతి స్వభావాత్ త్రితయం  హితమ్ ।
కార్యకారణతశ్చాన్యే భవన్తి హితబుద్ధయః  ॥ ౧॥
మనో మధుకరో మేఘో మద్యపో మత్కుణో మరుత్ ।
మా మదో మర్కటో మత్స్యో మకారా దశ చంచలాః ॥౨॥
మాత్రా సమం నాస్తి శరీరపోషణం
చిన్తాసమం నాస్తి శరీరశోషణం ।
మిత్రం  వినా నాస్తి శరీర తోషణం
విద్యాం వినా నాస్తి శరీరభూషణం ॥ ౩॥
ముఖం పద్మదలాకారం వాణీ చన్దనశీతలా  ।
హృదయం క్రోధసంరక్తం  త్రివిధం  ధూర్తలక్షణమ్ ॥ ౪॥
మయూరో విహగో రమ్యః ఆనన్దయతి  మానవాన్ ।
పృష్ఠే సరస్వతీ తస్య ఉపవిష్టేతి  మన్యతే ॥ ౫॥
మూర్ఖస్య  పంచ చిహ్నాని గర్వో దుర్వచనం తథా ।
క్రోధశ్చ  దృఢవాదశ్చ పరవాక్యేష్వనాదరః ॥౬॥
మూకం కరోతి వాచాలం పంగుం లంఘయతే గిరిమ్ ।
యత్కృపా తమహం వన్దే పరమానన్దమాధవమ్  ॥ ౭॥
మణినా వలయం వలయేన మణిః మణినా వలయేన విభాతి కరః ।
పయసా కమలం కమలేన పయః పయసా కమలేన విభాతి సరః ॥౮॥
మృగమీనసజ్జనానాం  తృణజలసన్తోషవిహితవృత్తీనామ్ ।
లుబ్ధకధీవరపిశునః  నిష్కారణవైరణో  జగతి ॥౯॥

మర్కటస్య సురాపానం తస్య వృశ్చికదంశనమ్ ।
తన్మధ్యే భూతసంచారో యద్వా తద్వా భవిష్యతి ॥ ౧౦॥
మృగా మృగైః  సంగముపవ్రజన్తి   గావశ్చ గోభిస్తురగాస్తురంగైః  ।
మూర్ఖాశ్చ  మూర్ఖైః  సుధయః సుధీభిః సమానశీలవ్యసనేషు సఖ్యమ్ ॥ ౧౧॥
మహాజనస్య సంసర్గః  కస్య నోన్నతికారకః ।
పద్మపత్రస్థితం   తోయం ధత్తే ముక్తాఫలశ్రియమ్  ॥ ౧౨॥
మహానుభావసంసర్గః  కస్య నోన్నతికారకః ।
రత్యామ్బు జాహ్నవీసంగాత్ త్రిదశైరపి   వన్ద్యతే  ॥ ౧౩॥
మా నిశాద ప్రతిష్ఠాం   త్వం అగమః శాశ్వతీః సమాః ।
యత్క్రౌంచమిథునాదేకమవధీః కామమోహితమ్ ॥ ౧౪॥
మలినైరలకైరేతైః    శుక్లత్వం  ప్రకటీకృతమ్  ।
తద్రోషాదివ  నిర్యాతా వదనాద్రదనావలిః  ॥ ౧౫॥
మృదురిత్యవజానన్తి తీక్ష్ణ ఇత్యుద్విజన్తి చ ।
తీక్ష్ణకాలే  భవేత్తీక్ష్ణో మృదుకాలే మృదుర్భవేత్ ॥ ౧౬॥
మారాత్పరః శూరతరో న కశ్చిత్ పరాభవః స్త్రీహరణాన్న  చాన్యః ।
తథాపి నాబ్ధిం  ప్రవివేశ  రామో బబన్ధ సేతుం విజయీ సహిష్ణుః  ॥ ౧౭॥
మౌనాన్మూర్ఖః  ప్రవచనపటుర్వాతులో  జల్పకో వా
క్షాన్త్యా భీరుర్యది న సహతే ప్రాయశో  నాభిజాతః ।
ధృష్టః  పాశ్ర్వే  వసతి నియతం దూరతశ్చాప్రగల్భః
సేవాధర్మః పరమగహనోయోగినామప్యగమ్యః ॥ ౧౮॥
యత్ర రామకథాగానం తత్రాస్తే   హనుమాన్ యథా ।
సంస్కృతధ్యయనం యత్ర తత్ర సంస్కృతిదర్శనమ్ ॥౨౧॥
యదేవోపనతం దుఃఖాత్ సుఖం తద్రసవత్తరమ్  ।
నిర్వాణాయ తరుచ్ఛాయా తప్తస్య హి విశేషతః ॥౨౨॥
యః సముత్పతితం క్రోధం  క్షమయైవ  నిరస్యతి ।
యథోరగస్త్వచం జీర్ణాం  స వై పురుష ఉచ్యతే ॥౨౩॥
యోగక్షేమాయ రాష్ట్రస్య  సభ్యతాయాశ్చ సంస్కృతేః ।
నైవాన్యో  విద్యతే పన్థా లోకసంఘటనం వినా ॥౨౪॥

యాం చిన్తయామి సతతం మయి సా విరక్తా
సాప్యన్యమిచ్ఛతి జనం స జనోఽన్యసక్తః ।
అస్మత్కృతే చ పరితుష్యతి కాచిదన్యా
ధిక్ తాం చ తం చ మదనం చ ఇమాం చ మాం చ ॥౨౫॥
యయోరైవ  సమం విత్తం యయోరైవ  సమం కులమ్ ।
తయోర్మైత్రిర్వివాహశ్చ   న తు పుష్టవిపుష్టయోః   ॥౨౬॥
యద్ యద్ విభూతిమత్సత్త్వం శ్రీమదూర్జితమేవ   వా ।
తత్తదేవావగచ్ఛ త్వం మమ తేజోఽంశసమ్భవమ్ ॥౨౭॥
యః పూతనామారణలబ్ధకీర్తిః   కాకోదరో యేన వినీతదర్పః ।
యశోదయాలంకృతమూర్తిరవ్యాత్ పతిర్యదూనామథవా రఘూణామ్ ॥౨౮॥
యది వాయాతి గోవిన్దో మథురాతః పునః సఖీ ।
రాధాయా నయనద్వన్ద్వే  రాధానామవిపర్యయః ॥౨౯॥
యత్ర నార్యస్తు పూజ్యన్తే రమన్తే తత్ర దేవతాః ।
యత్ర తాస్తు న పూజ్యన్తే సర్వాస్తత్రాఫలాః  క్రియాః  ॥ ౩౦॥
యత్ర నాస్తి దధిమన్థనఘోషః  తత్ర నో లఘులఘుని శిశుని ।
యత్ర నాస్తి గురుగౌరవపూజా తాని కిం బత గృహాణి వనాని ॥ ౩౧॥
రూపయౌవనసమ్పన్నా విశాలకులసమ్భవాః ।
విద్యాహీనా న శోభన్తే నిర్గన్ధాః   కింశుకా యథా ॥ ౧॥
రాష్ట్రధ్వజో  రాష్ట్రభాషా  రాష్ట్రగీతం  తథైవ  చ ।
ఏతాని మానచిహ్నాని సర్వదా హృది ధార్యతామ్ ॥౨॥
రత్నైర్మహార్హైస్తుతుషుర్న   దేవాః న భేజిరే భీమవిషేణ భీతిమ్ ।
సుధాం వినా న ప్రయయుర్విరామం  న నిశ్చిదార్థాద్విరమన్తి  ధీరాః ॥ ౩॥
రాత్రిర్గమిష్యతి   భవిష్యతి సుప్రభాతం
భాస్వానుదేష్యతి హసిష్యతి పంకజశ్రీః  ।
ఇత్థం  విచిన్తయతి కోషగతే ద్విరేఫే
హా హన్త హన్త నలినీం గజ ఉజ్జహార  ॥ ౪॥
రే రే చాతక సావధానమనసా మిత్ర క్షణం శ్రూయతామ్
అమ్భోదా బహవో వసన్తి గగనే సర్వేపి నైకాదృశాః  ।

కేచిద్వృష్టీభిరార్దయన్తి   ధరణీం గర్జన్తి   కేచిద్వృథా
యం యం పశ్యసి తస్య తస్య పురతో మాబ్రూహి  దీనం వచః ॥ ౫॥
రాత్రౌ జాను దివా భాను కృశానుః సన్ధ్యయోద్ర్వయోః   ।
పశ్య శీతం మయా నీతం జానుభానుకృశానుభిః ॥౬॥
రామాయణమ్ మహాకావ్యమ్ మహాభారతమేవ చ ।
ఉభే చ విశ్వవిఖ్యాతే సంస్కృతస్య మహానిధీ ॥ ౭॥
రథస్యైకం  చక్రం  భుజగయామితా సప్తతురగాః
నిరాలమ్బో మార్గశ్చరణవికలః  సారథిరపి ।
రవిర్యాత్యన్తం ప్రతిదినమపారస్య  నభసః
క్రియాసిధిః  సత్త్వే భవతి మహతాం నోపకరణే ॥౮॥
రజకశ్చర్మకారశ్చ నటో వరుడ ఏవ చ ।
కైవర్తభేదభిల్లాశ్చ    సప్తైతే  చాన్త్యజాః స్మృతాః ॥౯॥
రే రే రాసభ వస్త్రభారవహనాత్కుగ్రాసమశ్నాసి   కిం
రాజాశ్వావసథం ప్రయాహి  చణకాభ్యూషాన్ సుఖం భక్షయ ।
సర్వాన్ పృచ్ఛవతో హయానితి వదన్త్యత్రాధికారే  స్థితా
రాజా తైరుప్దిష్టమేవ    మనుతే సత్యం తటస్థాః  పరే ॥ ౧౦॥
రామాద్యాచయ మేదినీం ధనపతేర్బీజం బలాల్లాంగలమ్
ప్రేతేశాన్మహిషం  తవాస్తి వృషభః ఫాలం త్రిశూలాదపి  ।
శక్తాహం తవ చాన్నదానకరణే స్కన్దోఽపి  గోరక్షణే
ఖిన్నాహం తవయాచనాత్ కురు కృషిం భిక్షాటనం మా కృథాః ॥ ౧౧॥
రామాభిషేకే మదవిహ్వలాయాః హస్తాచ్చ్యుతో హేమఘటస్తరుణ్యాః ।
సోపానమాసాద్య కరోతి శబ్దం  ఠా ఠం ఠ ఠం ఠం ఠ ఠ ఠం ఠ ఠం ఠః ॥ ౧౨॥
లబ్ధ్వా  తీక్ష్ణం  రవేస్తేజః శాన్తం శీతకరో వహన్ ।
సర్వాన్ సన్తోషయన్ సోమః ఓషధీశో విరాజతే ॥ ౧౩॥
లాలయేత్ పంచవర్షాణి  దశవర్షాణి  తాడయేత్ ।
ప్రాప్తే  తు షోడశే వర్షే పుత్రే మిత్రవదాచరేత్  ॥ ౧౪॥
లోభమూలాని పాపాని సంకటాని తథైవ  చ ।
లోభాత్ప్రవర్తతే వైరం  అతిలోభాత్వినశ్యతి ॥ ౧౫॥

లక్ష్మీః కౌస్తుభపారిజాతకసురాధన్వన్తరీచన్ద్రమాః
గావః కామదుహః సురేశ్వరగజో రమ్భాది దేవాంగనాః ।
అశ్వః సప్తముఖః విషం హరిధను శంఖోఽమృతం చామ్బుధేః
రత్నానీహ చతుర్దశం  ప్రతిదినం  కుర్వన్తు వో మంగలమ్ ॥ ౧౬॥
లాలనే బహవో దోషాస్తాడనే బహవో గుణాః ।
అతశ్ఛాత్రశ్చ  పుత్రశ్చ  తాడయేన్న తు లాలయేత్ ॥ ౧౭॥
లోభావిష్టో నరో విత్తమ్ వీక్ష్యతే న తు సంకటమ్ ।
దుగ్ధం  పశ్యతి మార్జారీ  న తథా లగుడాహతిమ్ ॥ ౧౮॥
లాఘవం కర్మసామథ్ర్యం  స్థైర్యమ్  క్లేశసహిష్ణుతా   ।
దోషక్షయోఽగ్నివృద్ధిశ్చ  వ్యాయామాదుపజాయతే ॥ ౧౯॥
లక్ష్మీవన్తో న జానన్తి ప్రాయేణ  పరవేదనాః ।
శేషే ధరాభరాక్రాన్తే   శేతే నారాయణః సుఖమ్ ॥౨౦॥
విద్యాధిదేవతా సాక్షాత్ ధన్యా దేవీ సరస్వతీ ।
యత్ప్రసాదేన కుర్వన్తి కావ్యాని కవయః ఖలు ॥ ౧॥
విషాదప్యమృతం గ్రాహ్యం  అమేధ్యాదపి కాఙ్చనమ్ ।
అమిత్రాదపి  సద్వృత్తం బాలాదపి సుభాషితమ్ ॥౨॥
వృథా వృష్టిః  సముద్రేషు  వృథా తృప్తస్య భోజనమ్ ।
వృథా దానమ్ సమర్థస్య  వృథా దీపో దివాపి చ ॥ ౩॥
విద్యా మిత్రం  ప్రవాసేషు  భార్యా మిత్రం  గృహేషు చ ।
వ్యాధితస్యౌషధం మిత్రమ్  ధర్మో మిత్రం  మృతస్య చ ॥ ౪॥
వన్దే సరస్వతీం దేవీం ఉత్తమాఙ్గేన  సర్వదా ।
ముఖేన తాం ప్రశంసామి  హస్తాభ్యాం పూజయామి చ ॥ ౫॥
వృక్షాణామధిరాజో ను నిత్యమామ్రో విరాజతే ।
గన్ధచ్ఛాయాపుష్పఫలైః   యో రఞ్జయతి  దుఃఖితాన్ ॥౬॥
వృశ్చికస్య విషం పృచ్ఛే మక్షికాయాముఖే విషమ్ ।
తక్షకస్య విషం దన్తే సర్వాఙ్గే దుర్జనస్య  తత్ ॥ ౭॥
వసన్త్యరణ్యేషు చరన్తి దుర్వాం పిబన్తి తోయాని వనే స్థితాని  ।
తథాపి నిఘ్నన్తి మృగాన్ నరా వృథా కో లోకమారాధయితుం సమర్థః  ॥౮॥

విరలా జానన్తి గుణాన్ విరలాః కుర్వన్తి నిర్ధనే  స్నేహమ్ ।
విరలాః పరకార్యరతాః పరదుఃఖేనాపి దుఃఖితా విరలాః ॥౯॥
విద్యా వివాదాయ ధనం మదాయ ఖలస్య శక్తిః  పరపీడనాయ ।
సాధోస్తు సర్వం విపరీతమేతద్ జ్ఞానాయ  దానాయ చ రక్షణాయ ॥ ౧౦॥
వరం దరిద్రః  శ్రుతిశాస్త్రపారగో   న చాపిమూర్ఖో బహురత్నసంయుతః ।
సులోచనా జీర్ణపటాపి  శోభతే న నేత్రహీనా  కనకైరలఙ్కృతా  ॥ ౧౧॥
వరం భృత్యవిహీనస్య జీవనం శ్రమపూరితం  ।
మూర్ఖభృత్యస్య  సంసర్గాత్  సర్వం కార్యం వినశ్యతి ॥ ౧౨॥
వరం బాలో వరం వృద్ధో న తుమూర్ఖోత్తమః  ఖలు ।
మూర్ఖభృత్యస్య  సంసర్గాత్  సర్వం కార్యం వినశ్యతి ॥ ౧౩॥
వికృతిం నైవ  గచ్ఛన్తి సఙ్గదోషేణ  సాధవః ।
ఆవేష్టితం  మహాసర్పైశ్చన్దనం   న విషాయతే ॥ ౧౪॥
వదనం ప్రసాదసదనం  సదయం హృదయం సుధాముచో వాచః ।
కరణం పరోపకరణం యేషం కేషాం న తే వన్ద్యాః  ॥ ౧౫॥
వక్రతుణ్డ  మహాకాయసూర్యకోటిసమప్రభ  ।
నిర్విఘ్నం కురు మే దేవ శుభకార్యేషు సర్వదా ॥ ౧౬॥
వసుదేవసుతం దేవం కంసచాణూరమర్దనమ్  ।
దేవకీపరమానన్దం  కృష్ణం  వన్దే జగద్గురుమ్  ॥ ౧౭॥
వాల్మీకిగిరిసమ్భూతా రామసాగరగామినీ ।
పునాతు భువనం పుణ్యా రామాయణమహానదీ ॥ ౧౮॥
వరం వనం వరం భైక్ష్యం  వరం భారోపజీవనం ।
పుంసాం వివేకహీనానాం సేవయా న ధనార్జనమ్  ॥ ౧౯॥
వజ్రాదపి  కఠోరాణి మృదూని కుసుమాదపి ।
లోకోత్తరాణాం చేతాంసి కో హి విజ్ఞాతుమర్హతి   ॥౨౦॥
విపది ధైర్యమథాభ్యుదయే  క్షమా సదసి వాక్పటుతాయుధి విక్రమః  ।
యశసి చాభిరుచివ్ర్యసనం  శ్రుతౌ  ప్రకృతిసిద్ధమియం   హి మహాత్మనామ్ ॥౨౧॥
వైద్యరాజ  నమస్తుభ్యం యమరాజసహోదర ।

యమస్తు హరతి ప్రాణాన్  వైద్యో  ప్రాణాన్  ధనాని చ ॥౨౨॥
వితర వారిద వారి దవాతురే చిరపిపాసితచాతకపోతకే ।
ప్రచలితే  మరుతి క్షణమన్యథా క్వ చ భవాన్ క్వ పయః క్వ చ చాతకః ॥౨౩॥
వనాని దహతో వహ్నేః సఖా భవతి మారుతః ।
స ఏవ దీపనాశాయ కృశే కస్యాస్తి సౌహృదమ్ ॥౨౪॥
వరమేకో గుణీ పుత్రో న తుమూర్ఖశతాన్యపి  ।
ఏకశ్చన్ద్రస్తమో   హన్తి న తు తారాగణోఽపి చ ॥౨౫॥
వరం పర్వతదుర్గేషు  భ్రాన్తం   వనచరైః  సహ ।
న మూర్ఖజనసంసర్గః   సురేన్ద్రభువనేష్వపి  ॥౨౬॥
వ్యాయామాత్ లభతే స్వాస్థ్యం  దీర్ఘాయుష్యం  బలం సుఖమ్ ।
ఆరోగ్యం పరమం భాగ్యం స్వాస్థ్యం  సర్వార్థసాధనమ్  ॥౨౭॥
వసన్తి కాననే వృక్షాః ఫలపుష్పైశ్చ  భూషితాః ।
ఆమ్రం  వినా పరం చిత్తం కోకిలస్య న తుష్యతి ॥౨౮॥
వరం బుద్ధిర్న  సా విద్యా విద్యయా బుద్ధిరుత్తమా  ।
బుద్ధిహీనా  వినశ్యన్తి యథా తే సింహకారకాః ॥౨౯॥
విలక్షణః శబ్దకోషః  విద్యతే తవ భారతి ।
వ్యయేన వర్ధతే  నిత్యం క్షయం గచ్ఛతి సఞ్చయాత్ ॥ ౩౦॥
వేదాన్తానాం పురాణానాం శాస్త్రానాం  చ తథైవ  చ ।
మన్త్రాణాం  తన్త్రసూత్రాణామాద్యభాషాస్తి   సంస్కృతమ్ ॥ ౩౧॥
వాసంసి జీర్ణాని  యథా విహాయ నవాని గృహ్ణాతి  నరోపరాణి ।
తథా శరీరాణి విహాయ జీర్ణాన్యన్యాని  సంయాతి నవాని దేహీ ॥ ౩౨॥
వాతోల్లాసితకల్లోల   ధిక్ తే సాగరగర్జనమ్  ।
యస్య తీరే తృషాక్రాన్తః   పాన్థః  పృచ్ఛతి వాపికమ్ ॥ ౩౩॥
వ్యాసాయ విష్ణురూపాయ  వ్యాసరూపాయ విష్ణవే  ।
జ్ఞానముద్రాయ   కృష్ణాయ  గీతామృతదుహే నమః ॥ ౩౪॥
వృక్షాగ్రవాసీ  న చ పక్షిరాజః
త్రినేత్రధారీ   న చ శూలపాణిః ।

త్వగ్వస్త్రధారీ  న చ సిద్ధయోగీ
జలం చ బిభ్రన్న  ఘటో న మేఘః ॥ ౩౫॥
వాగర్థావివ  సమ్పృక్తౌ వాగర్థప్రతిపత్తయే   ।
జగతః పితరౌ వన్దే పార్వతీపరమేశ్వరౌ ॥ ౩౬॥
వ్రజత్యధోఽధో యాత్యుచైర్నరః  స్వైరేవ  కర్మభిః ।
ఖనితేవ హి కూపస్య ప్రాసాదస్యేవ  కారకః ॥ ౩౭॥
విశ్వాభిరామగుణగౌరవగుమ్ఫితానాం
రోషోఽపి నిర్మలధియాం రమణీయ ఏవ ।
లోకప్రియైః   పరిమలైః  పరిపూరితస్య
కాశ్మీరజస్య కటుతాపి నితాన్తరమ్యా ॥ ౩౮॥
విరాటనగరే రాజన్ కీచకాదుపకీచకమ్ ।
అత్ర క్రియాపదం  గుప్తం మర్యాదా దశవార్శికి ॥ ౩౯॥
వహ్నిస్తస్య జలాయతే జలనిధిః కుల్యాయతే తత్క్షణాత్
మేరుః స్వల్పశిలాయతే మృగపతిః సద్యః కురఙ్గాయతే  ।
వ్యాలో మాల్యగుణాయతే విషారసః పీయూశవస్ర్హాయతే
యస్యాఙ్గేఽఖిలలోకవల్లభతమం   శీలం సమున్మీలతి ॥ ౪౦॥
సదాచారేణ సర్వేషాం శుద్ధం  భవతి మానసమ్ ।
నిర్మలం చ విశుద్ధం  చ మానసం దేవమన్దిరమ్  ॥ ౧॥
సుభాషితరసాస్వాదః సజ్జనైః   సహ సఙ్గతిః  ।
సేవా వివేకిభూపస్య దుఃఖనిర్మూలనం త్రయమ్  ॥౨॥
సదయం హృదయం యస్య భాషితం సత్యభూషితమ్ ।
దేహః పరహితే యస్య కలిస్తస్య కరోతి కిమ్ ॥ ౩॥
సుఖస్యానన్తరం దుఃఖమ్ దుఃఖస్యానన్తరం సుఖమ్ ।
న నిత్యం లభతే దుఃఖం న నిత్యం లభతే సుఖమ్ ॥ ౪॥
స్థానభ్రష్టా   న శోభన్తే దన్తాః కేశా నఖా నరాః ।
ఇతి విజ్ఞాయ  మతిమాన్ స్వస్థానం  న పరిత్యజేత్ ॥ ౫॥
సుకులజన్మ విభూతిరనేకధా ప్రియసమాగమసౌఖ్యపరమ్పరాః  ।
బుధజనే గురుతా విమలం యశః భవతి పుణ్యతరోః ఫలమీదృశమ్ ॥౬॥

సున్దరోఽపి  సుశీలోఽపి కులీనోఽపి మహాధనః ।
న శోభతే వినా విద్యాం విద్యా సర్వస్య భూషణమ్ ॥ ౭॥
సర్వే యత్ర వినేతారః సర్వే పణ్డితమానినః  ।
సర్వే మహత్త్వమిచ్ఛన్తి రాష్ట్రం  తదవసీదతి ॥౮॥
స్వభావో నోపదేశేన శక్యతే కర్తుమన్యథా ।
సుతప్తమపి పానీయం పునర్గచ్ఛతి  శీతతామ్ ॥౯॥
సముద్రవసనే  దేవి పర్వతావలిభూషితే ।
విష్ణుపత్ని  నమస్తుభ్యం పాదస్పర్శం క్షమస్వ మే ॥ ౧౦॥
సర్వథా సన్త్యజేద్వాదం న కఞ్చిన్మర్మణి స్పృశేత్ ।
సర్వాన్ పరిత్యజేదర్థాన్  స్వాధ్యాయస్య విరోధినః ॥ ౧౧॥
సూర్యం భర్తారముత్సృజ్య పర్వతం మారుతం గిరిమ్ ।
స్వజాతిం మూషికా ప్రాప్తా  స్వభావో దురతిక్రమః  ॥ ౧౨॥
స జాతో యేన జాతేనయాతి వంశః సమున్నతిమ్ ।
పరివర్తిని సంసారే మృతః కో వా న జాయతే ॥ ౧౩॥
సమ్పూర్ణకుమ్భో  న కరోతి శబ్దమ్  అర్ధో ఘటో ఘోషముపైతి  నూనమ్ ।
విద్వాన్ కులీనో న కరోతి గర్వం ముఢాస్తు జల్పన్తి గుణైర్వీహీనాః  ॥ ౧౪॥
సౌవర్ణాని  సరోజాని నిర్మాతుం సన్తి శిల్పినః ।
తత్ర సౌరభనిర్మాణే చతురశ్చతురాననః ॥ ౧౫॥
సమ్పదో మహతామేవ మహతామేవ చాపదః ।
వర్ధతే  క్షీయతే చన్ద్రో  న తు తారాగణః క్వచిత్ ॥ ౧౬॥
సత్యానుసారిణీ లక్ష్మీః కీర్తిస్త్యాగానుసారిణీ  ।
అభ్యాససారిణీ విద్యా బుద్ధిః  కర్మానుసారిణీ ॥ ౧౭॥
సేవితవ్యో మహావృక్షః ఫలచ్ఛాయాసమాన్వితః ।
యది దైవాత్  ఫలం నాస్తి ఛాయా కేన నివార్యతే ॥ ౧౮॥
సర్వత్ర దేశే గుణవాన్ శోభతే ప్రేరితో  నరః ।
మణిః శీర్శే గలే బాహౌయత్ర కుత్రాపి  శోభతే ॥ ౧౯॥
స్వయం పఞ్చముఖః పుత్రౌ గజాననషడాననౌ ।
దిగమ్బరః కథం జీవేత్ అన్నపూర్ణా న చేద్గృహే  ॥౨౦॥

34 sanskritdocuments.org



సుభాషితాని సఙ్గ్రహ

స్వయం మహేషః శ్వశురః నగేశః సఖః ధనేశః తనయో గణేశః ।
తథాపి భీక్షాటనమేవ శమ్భోః బలీయసీ కేవలమీశ్వరేచ్ఛా ॥౨౧॥
సన్తప్తాయసి సంస్థితస్య  పయసో నామాపి న జ్ఞాయతే
ముక్తాకారతయా తదేవ నలినీపత్రస్థితం   రాజతే ।
స్వాత్యాం సాగరశుక్తిమధ్యపతితం సన్మౌక్తికం జ్ఞాయతే
ప్రాయేణోత్తమమధ్యమాధమదశా  సంసర్గతో  జాయతే ॥౨౨॥
సజ్జనస్య  హృదయం నవనీతం యద్వదన్తి కవయస్తదలీకం ।
అన్యదేహవిలసత్పరితాపాత్ సజ్జనో  ద్రవతి  నో నవనీతమ్ ॥౨౩॥
సుఖం హి దుఃఖాన్యనుభూయ శోభతే
ఘనాన్ధకారేశ్వివ  దీపదర్శనమ్ ।
సుఖాత్తు యోయాతి నరో దరిద్రతాం
ధృతః శరీరేణ మృతః స జీవతి ॥౨౪॥
సారఙ్గాః  సుహృదో గృహం గిరిగుహా శాన్తిః ప్రియా  గేహినీ
వృత్తిర్వన్యఫలైర్నివసనం  శ్రేష్ఠం   తరూణాం త్వచః ।
తద్ధ్యానామృతపూరమగ్నమనసాం  యేషామియం నివృతిః
తేషామిన్దుకలావతంసయమినాం  మోక్షేఽపి నో న స్పృహా ॥౨౫॥
స్వస్తి శ్రీభోజరాజన్  త్వమఖిలభువనే ధార్మికః సత్యవక్తా
పిత్రా తే సఙ్గృహీతా  నవనవతిమితా రత్నకోట్యో మదీయాః ।
తాస్త్వం దేహీతి రాజన్ సకలబుధజనైర్జ్ఞాయతే   సత్యమేతద్
నో వా జానన్తి యత్తన్మమ కృతిమపి నో దేహి లక్షం తతో మే ॥౨౬॥
సులభాః పురుషా లోకే సతతం ప్రియవాదినః  ।
అప్రియస్య  చ శబ్దస్య  వక్తా శ్రోతా  చ దుర్లభః  ॥౨౭॥
సప్తైతాని  న పూర్యన్తే పూర్యమాణాన్యనేకశః ।
స్వామీ పయోధిరుదరం కృపణోఽగ్నిర్యమో గృహమ్ ॥౨౮॥
సూతో వాసూతపుత్రో వాయో వా కో వా భవామ్యహమ్ ।
దైవాయత్తం  కులే జన్మ మదాయత్తం తు పౌరుషమ్ ॥౨౯॥
సుభాషితేన గీతేన యువతీనాం చ లీలయా ।

యస్య న ద్రవతే  చిత్తం స వై ముక్తోఽథవా పశుః ॥ ౩౦॥
సింహః శిశురపి నిపతతి మదమలినకపోలభిత్తిషు గజేషు ।
ప్రకృతిరియం  సత్త్వవతాం తేజసాం హి న వయః సమీక్ష్యతే ॥ ౩౧॥
సాహిత్య సఙ్గీతకలావిహీనః  సాక్షాత్ పశుః పుచ్ఛవిషాణహీనః ।
తృణం న ఖాదన్నపి జీవమానస్తద్భాగధేయం పరమం పషూణామ్ ॥ ౩౨॥
సరస్వతీం నమస్యామి చేతనానాం హృది స్థితామ్  ।
మతిదాం వరదాం శుద్ధాం  వీణాహస్తవరప్రదామ్  ॥ ౩౩॥
సర్పా పిబన్తి పవనం న చ దుర్బలాస్తే
శుష్కైస్తృణైర్వనగజా    బలినో భవన్తి ।
కన్దైః  ఫలైర్మునివరాః  క్షపయన్తి కాలాం
సన్తోష ఏవ పురుషస్య పరం నిధానమ్ ॥ ౩౪॥
సంస్కృతం దేవభాషాస్తి వేదభాషాస్తి సంస్కృతమ్ ।
ప్రాచీనజ్ఞానభాషా   చ సంస్కృతం భద్రమణ్డనమ్   ॥ ౩౫॥
సుహృన్మిత్రార్యుదాసీనమధ్యస్థద్వేష్యబన్ధుషు    ।
సాధుష్వపి చ పాపేషు పణ్డితాః  సమదర్శనాః ॥ ౩౬॥
స్వాయత్తమేకాన్తహితం విధాత్రా వినిర్మితం ఛాదనమజ్ఞతాయాః  ।
విశేషతః సర్వవిదాం సమాజే విభూషణం మౌనమపణ్డితానామ్  ॥ ౩౭॥
సాక్షరాః విపరీతాశ్చేద్రాక్షసా  ఏవ కేవలమ్ ।
సరసో విపరీతశ్చేత్సరసత్త్వం న ముఞ్చతి ॥ ౩౮॥
స్వాతన్త్ర్యో  హి మనుష్యాణామధికారో స్వభావజః ।
తమహం ప్రార్థయే   నిత్యం లోకమాన్యవచస్త్విదమ్ ॥ ౩౯॥
సత్యం బ్రూయాత్  ప్రియం  బ్రూయత్  న బ్రూయాత్  సత్యమప్రియం  ।
ప్రియం  చ నానృతం బ్రూయాత్  ఏష ధర్మః సనాతనః ॥ ౪౦॥
స్నేహం దయాం చ సౌఖ్యం చ యది వా జానకీమపి ।
ఆరాధనాయ లోకస్య ముఞ్చతో నాస్తి మే వ్యథా ॥ ౪౧॥
స్నేహం దయాం చ సౌఖ్యం చ యది వా జీవనమపి ।
ఉద్ధారణాయ  నారీణాం ముఞ్చతో నాస్తి మే వ్యథా ॥ ౪౨॥
సన్తోషామృతతృప్తానాం యత్సుఖం శాన్తచేతసామ్ ।

కుతస్తద్ధనలుబ్ధానాం   ఏతశ్చేతశ్చ ధావతామ్ ॥ ౪౩॥
సర్పదుర్జనయోర్మధ్యే  వరం సర్పో న దుర్జనః  ।
సర్పో దశతి కాలేన దుర్జనస్తు  పదే పదే ॥ ౪౪॥
సంహితైకపదే  నిత్యా నిత్యా ధాతూపసర్గయోః  ।
నిత్యా సమాసే వాక్యే తు సా వివక్షామపేక్షతే ॥ ౪౫॥
సచ్ఛిద్రనికటే  వాసో న కర్తవ్యః కదాచన ।
ఘటీ పిబతి పానీయం తాడ్యతే ఝల్లరీ  యథా ॥ ౪౬॥
సహసా విదధీత న క్రియాం  అవివేకః పరమాపదాం పదమ్ ।
వృణుతే హి విమృశ్యకారిణం గుణలుబ్ధా స్వయమేవ సమ్పదా ॥ ౪౭॥
సరస్వతి నమస్తుభ్యం వరదే కామరూపిణీ ।
విశ్వరూపే విశాలాక్షీ విద్యాం దేహి శుభఙ్కరి ॥ ౪౮॥
సర్పరాజ నమామి త్వాం క్రూరమప్యుపకారకమ్  ।
క్షేత్రం  రక్షసి చాస్మాకం శుద్ధస్త్వం   సున్దరస్తథా   ॥ ౪౯॥

